
﴾1 ﴿ 

Munājāte Mutaʻawwiz ̲z ̲ain 

Bismi Allāhi al-Raḥmāni al-Raḥīm 

 Bāre Ilāhá! Maiṅ us āg se panāh māṅgtā hūṅ jis ke z̲arīʻe tū ne 

apne nā-farmānoṅ kī saḳht girift kī hai. Aur jis se tū ne un logoṅ ko 

jinhoṅ ne terī riz̤ā-o ḳhụsh-nūdī se ruḳḥ mor̥ liyā d̥arāyā dhamkāyā hai 

aur us ātishe jahannam se panāḥ māṅgtā hūṅ jis meṅ ruahasnī kī bajā’e 

aṅdherā, jis kā ḳhafīf lapkā bhī intehā’ī taklīf-deh aur jo kosoṅ dūr hone 

ke bā-wujūd (garmiy-o tapīsh ke leḥāẓ se) qarīb hai aur us āg se panāh 

māṅgtā hūṅ jo āpas meṅ ek dūsre ko khā letī hai aur ek dūsre par ḥamlah-

āwar hotī hai aur us āg se panāh māṅgtā hūṅ jo had̥d̥iyoṅ ko ḳhākistar 

kar degī aur dozaḳhiyoṅ ko khaultā huwā pānī pilā’egī aur us āg se keh 

jo us ke āge gir̥gir̥ā’egā. Us par taras nahīṅ khā’egī aur jo us se raḥm kī 

iltejā karegā us par raḥm nahīṅ karegī aur jo us ke sāmne furūtanī karegā 

aur ḳhụd ko us ke ḥawāle kar degā us par kisī ṭarḥ kī taḳhfīf kā use 

iḳhtiyār nahīṅ hogā. Woh dard-nāk ʻaz̲āb aur shadīd ʻiqāb kī shŏʻlah-

sāmāniyoṅ ke sāth apne răhne wāloṅ kā sāmnā karegī. 

 (Bāre Ilāhā) maiṅ tujh se panāḥ māṅgtā hūṅ jahannam ke 

bichc̥hū’oṅ se jin ke muṅh khule huwe hoṅge aur un sāṅpoṅ se jo dāṅtoṅ 

ko pīs kar phuṅkār rahe hoṅge aur us ke khaulte huwe pānī se jo 

anter̥iyoṅ aur diloṅ ko t̥ukr̥e-t̥ukr̥e kar degā aur (sīnoṅ ko chīr kar) diloṅ 

ko nikāl legā. Ḳhudāyā! Maiṅ tujh se taufīq māṅgtā hūṅ bātoṅ kī jo us 

āg se dūr kareṅ aur use pīc̥he hat̥ā deṅ. 

 Ḳhudā-wandā! Muḥammad aur un kī Āl par aur un ke Aṣhāb par 

raḥmat nāzil farmā aur mujhe apnī raḥmate farāwāṅ ke z̲arīʻah is āg se 

panāh de aur ḥusne dar-guzar se kām lete huwe merī laġhzishoṅ ko muʻāf 

kar de aur mujhe măḥrūm-o nā-kām nah kar. Ae panāh dene wāloṅ meṅ 

sab se beh-tar panāh dene wāle, Ḳhudāyā tū saḳhtiy-o muṣībat se bachātā 

aur achc̥hī neʻmateṅ ʻaṭā kartā aur jo chāhe woh kartā hai aur tū har chīz 

par qudrat rakhtā hai. 

 Ae Allāh! Jab bhī nekū-kāroṅ kā z̲ikr ā’e to Muḥammad aur un kī 

Āl par raḥmat nāzil farma aur un ke Aṣḥāb par aur jab tak shab-o roz ke 

āne jāne kā silsilah qā’im rahe to Muḥammad aur un kī Āl par aur un ke 

Aṣhāb par raḥmat nāzil farmā. Aisī raḥmat jis kā z̲aḳhīrah ḳhatm nah ho 

aur jis kī gintī shumār nah ho sake. Aisī raḥmat jo faz̤ā’e ʻālam ko par 

kar de aur zamīn-o āsmān ko bhar de. 

 Ḳhudā un par raḥmat nāzil kare is ḥad tak keh woh ḳhụsh-nūd ho 

jā’e aur ḳhụsh-nudī ke baʻd bhī un par aur un kī Āl par raḥmat nāzil kartā 

rahe. Aisī raḥmat jis kī nah ko’ī ḥad ho aur nah ko’ī intehā ae tamām 

raḥm karne wāloṅ meṅ sab se ziyādah raḥm karne wāle. 

﴾2 ﴿ 

Munājāte Tā’ibīn 

Bismi Allāhi al-Raḥmāni al-Raḥīm 

 Ae Maʻbūd gunāhoṅ ne mujhe z̲illat kā libās păhnā diyā tujh se 

dūrī ke bāʻis̲ be-chāragī ke libās ne mujhe d̥hāṅp liyā bar̥e-bar̥e jarā’im 

ne mere dil ko murdah banā diyā pas taufīqe taubah se is ko zindah kar 

de. Ae merī ummīd, ae merī ṭalab, ae merī chāhat, ae merī ārzū! Mujhe 

terī ʻizzāt kī qasam keh tere siwa mere gunāhoṅ ko baḳhshne wālā ko’ī 

nahīṅ aur tere siwā ko’ī merī kamī pūrī karne wālā naẓar nahīṅ ātā maiṅ 

tere ḥuz̤ūr jhuk kar tauba-o istiġhfār kartā hūṅ aur dar-māṅdah ho kar 

tere sāmne ā par̥ā hūṅ agar tū mujhe apnī bār-gāh se nikāl de to maiṅ kis 

kā sahārā lūṅgā aur agar tūn ne mujhe apne āstāne se dhutkār diyā to 

maiṅ kis se panāh lūṅgā afsos hai merī sharm-sāri wa ruswā’ī par aur 

ṣad-afsos merī is bad-ʻamalī aur āludagī par, ae kabīrah gunāhoṅ ko 

baḳhshne wāle aur t̥ūt̥ī had̥d̥ī ko jor̥ne wāle! Maiṅ tujh se sawāl kartā hūṅ 

keh mee saḳht-tarīn jarā’im ko baḳhsh de aur ruswā karne wāle bhedoṅ 

kī pardah-poshī farmā, maidāne qiyāmat meṅ mujhe apnī baḳhshish aur 

maġhfirat se măḥrūm nah rakhnā aur apnī betarīn pardah-dārī aur 

chashm-poshī se măḥrūm nah karnā. 

 Ae mere Maʻbūd! Mere gunāhoṅ par abre raḥmat kā sāyah dāl de 

aur mere gunāhoṅ par apnī mehr-bānī kā meṅh barsā de. 

 Ae Maʻbūd! Kyā bhāgā huwā ġhulām siwā’e apne Āqā ke kisī ke 

pās laut̥tā hai yā yeh keh Āqā kī nā-raz̤ī par siwā’e us ke ko’ī use panāh 

de saktā hai. 

 Mere Maʻbūd! Agar gunāh par pasehmānī kā maṭlab taubah hī hai 

to mujhe terī ʻizzat ki qasam keh pashemān hone wāloṅ meṅ hūn, aur 

agar ḳhaṭā kī muʻāfī māṅgne se ḳhaṭā muʻāf ho jātī hai to be-shak maiṅ 

tujh se muʻāfī māṅgne wālā păhlā hūṅ, terī chaukhat̥ par hūṅ ḥattá keh tū 

rāz̤ī ho jā’e. 

 Ae Maʻbūd! Apnī qudrat se merī taubah qubūl farma aur mere 

mutaʻalliq apne ʻilm se mujh par mehr-bānī kar. 

 Ae Maʻbūd! Tū woh hai jis ne apne bandoṅ ke liye ʻafw-o dar-

guzar kā darwāzah khaulā keh jise tū ne taubah kā nām diyā tū ne hī 

farmāyā keh taubah karo Ḳhuda ke ḥuz̤ūr mu’as̲s̲ar taubah pas jo khule 

huwe darwāze se dāḳhil hone meṅ ġhaflat kare to us kā kyā ʻuz̲r hai. 

 Ae Maʻbūd! Agar tere bande se gunāh ho jānā burī bāt hai tū terī 

ṭaraf se muʻāfī mil jānā to achchī hī bāt hai. Ae Maʻbūd! Maiṅ hī woh 

păhlā nā-farmān nahīṅ keh jis kī taubah tū ne qubūl kī ho aur woh tere 

eḥsān kā ṭālib huwā tū ne us par ʻaṭā kī ho. 

 Ae be-qarār kī duʻā qubūl karne wale, ae saḳhtī t̥ālne wale, ae 

bŏhat eḥsān karne wāle, ae poshīdah bātoṅ ke jān·ne wāle, ae beh-tar 

pardah-poshī karne wāle! Maiṅ terī baḳhshish-o eḥsān kā shafīʻ banātā 

hūṅ aur tere sāmne terī z̲āt aur tere raḥm ko wasīlah qarār detā hūṅ pas 

merī duʻā qubūl fama aur tujh se merī jo ummīd hai use nah tor̥, merī 

taubah qubūl kar le aur apne raḥm-o karam se merī ḳhaṭā’eṅ muʻāf kar 

de ae sab se ziyādah raḥm karne wāle. 

﴾3 ﴿ 

Munājāte Mustaġhfirīn 

Bismi Allāhi al-Raḥmāni al-Raḥīm 

 Ae baḳhshne wāle! Tere hī nūr se hameṅ hidāyat milī, tere faz̤l se 

ham māl-ā-māl huwe aur terī neʻmat ke sāth ham ṣubḥ-o shām karte haiṅ, 

hamāre gunāh tere sāmne haiṅ, ae Allāh! Ham tujh se un kī baḳhshish 

chāhte haiṅ aur tere ḥuz̤ūr taubah karte haiṅ. 

 Tū neʻmatoṅ ke z̲arīʻe ham se maḥabbat kartā hai aur us ke 

muqābil ham terī nā-farmānī wa gunāh karte haiṅ, terī bhalā’ī hamārī 

ṭaraf ā rahi hai aur hamārī burā’ī terī ṭaraf jā rahī hai tū hameshah-

hameshah ke liye ʻizzat wālā Bādshāh hai, tere pās hamāre bure aʻmāl 

jāte haiṅ to bhī woh tujhe ham par apnī neʻmatoṅ kī bāris se rok nahīṅ 

sakte aur tū ham par apnī ʻaṭā’eṅ bar̥hātā răhtā hai, pas tū pāk-tar hai, tū 

kaisā burd-bār hai, kitnā ʻAẓīm hai kitnā muʻazzaz hai, ibtedā’ karne aur 

palt̥āne meṅ tere nām pāk-tar haiṅ, terī s̲anā’ bar-tar hai aur terī neʻmateṅ 

aur tere kām baland-tar haiṅ. 

 Ae Maʻbūd! Tū faz̤l meṅ wusʻat wālā aur burd-bārī meṅ ʻaẓīm-tar 

hai, is se keh tū mere feʻl aur ḳhaṭā ke bār meṅ qiyās kare, pas muʻāfī de, 

muʻāfī de, muʻāfī de, mere Sardār, mere Sardār, mere Sardār. 

 Ae Allāh! Hameṅ apne z̲ikr meṅ mashġhūl rakh hameṅ apnī nā-

rāz̤ī se panāh de hameṅ apne ʻaz̲āb se amān de, hameṅ apnī ʻaṭa’oṅ se 

rizq de, hameṅ apne faz̤l se inʻām de, hameṅ apne ghar (Kaʻbah) kā ḥaj 

naṣīb farmā aur hameṅ apne Nabī ke rauz̤ah kī ziyārat karā, terā durūd, 

terī raḥmat, terī baḳhshish aur terī riz̤ā ho, tere Nabī ke liye aur un ke 

Ăhle Bait ke liye aur un ke Aṣḥāb ke liye, be-shak tū nazdīk-tar qubūl 

karne wālā hai aur hameṅ apnī ʻibādat bajā lāne kī taufīq de, hameṅ apnī 

millat aur apne Nabī kī Sunnat par maut de. 

 Raḥmat ho Ḳhuda kī un par aur un kī Āl par aur un ke Aṣḥāb par 

ae Maʻbūd! Mujhe baḳhshish de aur mere māṅ bāp ko bhī aur donoṅ par 

raḥm kar jaise unhoṅ ne bachpan meṅ mujhe pālā, ae Allā! Unheṅ eḥsān 

kā badlah eḥsān aur gunāhoṅ ke badle baḳhshish ʻaṭā farmā. 

 Ae Maʻbūd! Baḳhsh de Momin madroṅ aur Mominah ̒ auratoṅ ko, 

jo un meṅ se zindah aur murdah haiṅ sabhī ko baḳhsh de aur un ke 

hamāre dar-miyān nekiyoṅ ke z̲arīʻe taʻalluq banā de. 

 Ae Maʻbūd! Raḥmat farmā Ḥaz̤rat Muḥammad ṣallá Allāhu 

‘alayhi wa-Ālihī wa-sallam aur Āle Muhammad ṣallá Allāhu ‘alayhi wa-

Ālihī wa-sallam par aur un ke Aṣḥāb par aur merā ḳhātimah ba-ḳhair 

farmā aur dunyā-o āḳhirat meṅ mere aham kāmoṅ meṅ merī ḥimāyat 

farmā aur mujh par use qābū nah de jo mujh par raḥm nah kare aur mere 

liye apnī ṭaraf se bāqī răhne wālā nigah-bān qarār de, apnī dī hū’ī achc̥hī 

neʻmateṅ mujh se c̥hīn nah le aur mujhe apne faz̤l se rozī ʻaṭā kar, jo 

kushādah ḥalāl aur pāk ho. 

 Ae Mere Maʻbūd! Mujhe apnī pās-dārī meṅ zere nigāh rakh aur 

apnī ḥifāẓat meṅ măḥfūẓ farmā, apnī ḥimāyat meṅ mujhe amān de aur 

mujhe hamāre is sāl aur ā’indah sāl meṅ bhī apne mŏḥtaram ghar Kaʻbah 

kā ḥaj naṣīb farmā aur apne Nabī wa A’immah ke mazāroṅ kī ziyārat 

naṣīb farmā keh salām ho un sab par, ae Parwar-digār! Un baland-

martabah bār-gāhoṅ aur un bā-barakat maqāmāt se mujhe bar-kanār nah 

rakh. 

 Ae Mere Maʻbūd! Mujhe aise taubah kī taufīq de keh phir terī nā-

farmānī nah karūṅ, mere dil meṅ nekiy-o ʻamal kā jaz̲bah ubhār de aur 

jab tak mujhe zindah rakhe, din rāt apnā ḳhauf mere qalb meṅ d̥āle rakh, 

ae jahānoṅ ke pālne wāle. 

 Ae Maʻbūd! Jab bhī maiṅ kăhtā hūṅ keh maiṅ āmādah wa tayyār 

hūṅ aur tere ḥuz̤ūr namāz guzārne ko khar̥ā hota hūṅ aur tujh se munājāt 

kartā hūṅ to mujhe ūṅgh ā letī hai jab-keh maiṅ namāz meṅ hotā hūṅ aur 

jab maiṅ tujh se rāz-o niyāz karne lagūṅ to is ḥāl meṅ bar-qarār nahīṅ 

răhtā, mujhe kyā ho gayā maiṅ kăhtā hūṅ keh merā bāṭin ṣāf hai, maiṅ 

taubah karne waloṅ kī ṣuḥbat meṅ bait̥htā hūṅ, aise meṅ ko’ī āfat ā par̥tī 

hai jis se mere qadam d̥agmagā jāte haiṅ aur mere aur terī ḥuz̤ūrī kī dar-

miyān ko’ī chīz ār̥ ban jatī hai. 

 Mere Sardār! Shāyad keh tū ne mujhe apnī bār-gāh se hat̥kā diyā 

aur apnī ḳhidmat se dūr kar diyā hai shāyad tū dekhtā hai keh maiṅ tere 

ḥaq ko sabak samajhtā hūṅ, pas mujhe ek ṭaraf kar diyā yā shāyad tū ne 

dekhā keh maiṅ tujh se rū-gardāṅ hūṅ, tū mujhe burā samajh liyā yā 

shāyad tū ne dekhā keh maiṅ jhūt̥oṅ meṅ se hūṅ to mujhe mere ḥāl par 

c̥hor̥ diyā, yā shāyad tū dekhtā hai keh maiṅ terī neʻmatoṅ kā shukr adā 

nahīṅ kartā, to mujhe măḥrūm kar diyā hai yā shāyad tū ne mujhe ̒ ulamā’ 

kī majālis meṅ nahīṅ pāyā to is binā par mujhe z̲alīl kar diyā hai yā 

shāyad tū ne mujhe ġhafil dekhā to is par mujhe apnī raḥmat se māyūs 

kar diyā hai yā shāyad tū ne mujhe be-kār kī bāteṅ karne wāloṅ meṅ 

dekhā to mujhe unhī meṅ răhne diyā yā shāyad tū merī duʻā ko sun·nā 

pasand nahīṅ kartā, to mujhe pare kar diyā yā shāyad tū ne mujhe mere 

jurm aur gunāh kā badlah diyā hai yā shāyad maiṅ ne tujh se ḥayā karne 

meṅ kamī kī to mujhe yeh sazā milī hai pas ae Parwar-digār! Mujhe 

muʻāf kar de keh mujh se păhle tū ne bŏhat-se gunāh-gāroṅ ko muʻāf 

farmāyā hai, is liye keh ae pālne wāle! Terī baḳhshā’ish kotāhī karne 

wāloṅ kī sazā se buzurg-tar hai aur maiṅ tere faz̤l kī panāh le rahā hūṅ 

aur tujh se terī hī ṭaraf bhāgā hūṅ, tere waʻde kī wafā chāhtā hūṅ keh jo 

tujh se achc̥hā gumān rakhtā hai use muʻāf kar de. 

 Mere Maʻbūd! Terā faz̤l wasīʻ-tar hai aur terī burd-bārī ʻaẓīm-tar 

hai, is se keh tū mujhe mere ʻamal ke sāth tole yā mere gunāh ke bāʻis̲ 

mujhe girā de aur ae mere Āqā! Maiṅ kyā aur merī awqāt kyā mujhe apne 

faz̤l se baḳhsh de, mere Sardār aur apne ʻafw ke ṣadqe meṅ mujhe apne 

parde meṅ le-le aur apne ḳhāṣ karam se mujhe sar-zanish se muʻāf rakh. 

Ae rāhe sulūk par chalne wāloṅ meṅ se sab se beh-tarīn. 

﴾4 ﴿ 

Munājāte Shākkīn 

Bismi Allāhi al-Raḥmāni al-Raḥīm 

 Ae Maʻbūd! Maiṅ tujh se apne nafs kī shikāyat kartā hūṅ jo burā’ī 

par uksāne wālā hai aur ḳhaṭā-kārī kī ṭaraf bar̥hne walā hai woh terī nā-

farmānī kā shā’iq aur terī nā-rāz̤ī se t̥akkar letā hai, woh mujhe tabāhī kī 

rāhoṅ par le jātā hai aur us ne mujhe tere sāmne z̲alīl-o tabāh-ḥāl banā 

diyā hai, yeh bar̥ā bahānah-sāz aur lambī ummīdeṅ rakhne wālā hai agar 

use taklīf ho to chillātā hai aur agar ārām pahŏṅche to chup răhtā hai woh 

khel-tamāshe kī ṭaraf ziyādah mā’il aur bhūl-chūk se bharā par̥ā hai 

mujhe tezī se gunāh kī ṭaraf le jātā hai aur taubah karne meṅ d̥hīl kartā 

hai. 

 Mere Maʻbūd! Maiṅ tujh se shikāyat kartā hūṅ us dushman kī jo 

gum-rāh kartā hai aur shayṭān kī jo băhkātā hai us ne mere sīne ko bure 

ḳhayālāt se bhar diyā us kī ḳhẉāhishoṅ ne mere dil ko gher liyā hai burī 

ḳhẉāhishāt meṅ madad kartā hai aur dunyā kī maḥabbat ko achc̥hā banā 

kar dikhātā hai woh mere aur terī bandagī aur qurb ke dar-miyān ḥā’il ho 

gayā hai. 

 Ae Maʻbūd! Maiṅ tujh se siyāh qalb kī shikāyat kartā hūṅ aur 

badalne wāle waswasoṅ kī shikāyat kartā hūṅ jo raṅg-o tīragī se ālūdah 

haiṅ us āṅkh kī shikāyat kartā hūṅ jo tere ḳhauf meṅ giryah nahīṅ kartī 

aur jo chīz achc̥hī lage us se ḳhụshī hotī hai. 

 Ae Maʻbūd! Merī ko’ī ḥarakat aur qūwat terī qudrat ke ba-ġhair 

nahīṅ hai, maiṅ dunyā kī burā’iyoṅ se ṣirf terī nigah-dāsht se bach saktā 

hūṅ. 

 Pas maiṅ tujh se terī găhrī ḥikmat aur terī pūrī hone wālī marz̤ī ke 

wāsṭe se sawāl kartā hūṅ keh mujhe apnī baḳhshish kī siwā kisī ṭaraf nah 

jāne de aur mujhe fitnoṅ kā hadaf nah ban·ne de aur dushmanoṅ ke 

muqābale meṅ merā madad-gār ban mere ʻaiboṅ aur ruswa’iyoṅ kī 

pardah-poshī farma mujh se muṣībateṅ dūr kar aur apnī raḥmat-o 

nawāzish se mujhe gunāhoṅ se bachā’e rakh ae sab se ziyādah raḥm 

karne wāle. 

﴾5 ﴿ 

Munājāte Lā’iz ̲īn 

Bismi Allāhi al-Raḥmāni al-Raḥīm 

 Ae Allāh! Jo kām tujhe nā-pasand haiṅ woh anjām dene ke bā-

wujūd tujh se sawāl karne kī jur’at meṅ terā jūd-o karam hī merī ḥujjat 

hai aur ḥayā kī kamī ke bā-wujūd saḳhtī ke waqt meṅ merā sahārā terī hī 

mehr-bānī wa narm-rawī hai aur maiṅ ummīd rakhtā hūṅ keh aise waisī 

bātoṅ ke hote huwe bhī tū mujhe māyūs nah karegā pas merī ummīd bar 

lā aur merī duʻā sun le, ae pukāre jāne wāloṅ meṅ sab se beh-tar aur jin 

se ummīd kī jātī hai un meṅ sab se baland-tar. 

 Ae mere Āqā! Merī ārzū bar̥ī aur merā ʻamal burā hai, pas apne 

ʻafw se kām le kar merī ārzū pūrī farmā aur bure ʻamal par merī girift 

nah kar kyūṅ-keh terā karam gunah-gāroṅ kī sazā’oṅ se bŏhat baland-o 

bālā hai aur terā ḥilm kotāhī karne wāloṅ kī sazā’oṅ se ʻaẓīm-tar hai aur 

ae mere Sardār! Maiṅ tere ḳhauf se bhāg kar tere faz̤l kī panāh letā hūṅ 

maiṅ chāhtā hūṅ keh jis ne tujh se achc̥hā gumān rakhā hai, us se dar-

guzar kā waʻdah pūrā farmā aur mere Parwar-digār! Maiṅ kyā aur merī 

auqāt kyā tū hī apne faz̤l se mujhe baḳhsh de aur apne ʻafw se mujh par 

ʻināyat farmā. 

 Ae mere Rab! Mujhe apnī pardah-poshī se d̥hāṅk aur apne ḳhāṣ 

karam se merī sar-zanish t̥āl de, agar āj tere siwā ko’ī dūsrā mere gunāh 

ko jān letā to maiṅ yeh kabhī nah kartā aur agar mujhe jald sazā milne 

kā ḳhauf hotā to z̤arūr gunāh se dūr răhtā lekin is kī waj·h yeh nahīṅ keh 

tū dekhne wāloṅ meṅ kam-tar aur jān·ne wāloṅ meṅ kam-rutbah hai, bal-

keh is kī waj·h yeh hai ae Parwar-digār keh tū beh-tarīn pardah-posh, sab 

se bar̥ā hākim aur sab se ziyāah karam karne wālā, ʻaiboṅ ko d̥hāṅpne 

wālā, gunāhoṅ ko muʻāf karne wālā c̥hupī bātoṅ kā jān·ne wālā hai. 

 Tū apne karam se gunāh ko d̥hāṅptā aur apnī narm-ḳhū’ī se sazā 

meṅ tāḳhīr kartā hai, pas ḥamd hai tere liye keh jānte huwe, narmī se kām 

letā hai, tereī ḥamd hai keh tawānā hote huwe muʻāf kartā hai aur woh 

mere sāth terī narm-rawī hai. 

 Jis ne mujhe terī nā-farmānī par āmādah kiyā hai, terā merī 

pardah-poshī karnā mujh meṅ ḥayā kī kamī kā mūjib banā hai aur terī 

wasīʻ raḥmat aur ʻaẓīm ʻafw kī maʻrefat ke bāʻis̲ meṅ tere ḥarām kiye 

huwe kāmoṅ kī ṭaraf jaldī kartā hūṅ. 

 Ae narm-ḳhū ae mehr-bān! Ae zindah! Ae gunāh muʻāf karne 

wāle! Ae taubah qubūl karne wāle! Ae ʻaẓīm ʻaṭā wāle! Ae qadīm eḥsān 

wāle. 

 Kaḥāṅ hai tereī beh-tarīn pardah-poshī? Kahāṅ hai tereī baland-tar 

ʻafw? Kahāṅ hai tereī qarīb-tar kushā’ish? Kahāṅ hai tereī faurī faryād-

rasī? Kahāṅ hai tereī wasīʻ-tar raḥmat? Kahāṅ hai terī beh-tarīn ʻaṭā’eṅ? 

Kahāṅ hai terī ḳhụsh-gawār baḳhshisheṅ? Kahāṅ hai tere shān-dār 

inʻāmāt? Kahāṅ hai terī mehr-bānī? Ae mehr-bān! Apnī mehr-bānī se 

mujhe ʻaz̲āb se nikāl aur apnī raḥmat se mujh is se rahā’ī de. 

 Ae nekū-kār! Ae ḳhụsh-ṣifāt! Ae neʻmat dene wāle! Ae balandī 

wāle! Terī sazā se bachne meṅ mujhe apne aʻmāl par kuc̥h bhī bharosah 

nahīṅ bal-keh tere faz̤l kā sahārā hai jo ham par hai, kyūṅ-keh tū gunāh 

se bachā lene wālā aur gunāh baḳhsh dene wālā hai, tū eḥsān ke sāth 

neʻmatoṅ kā āġhāz kartā aur mehr-bānī karte huwe gunāh kī muʻāfī detā 

hai, pas ham nahīṅ jānte keh kis bāt par shukr kareṅ āyā tere nekī ẓāhir 

karne par yā burā’ī kī pardah-poshī par yā bŏhat bar̥ī ġham-ḳhẉārī aur 

ʻaṭā’e neʻmat par shukr kareṅ yā bŏhat chīzoṅ se tere najāt ʻaṭā karne aur 

amn dene par shukr kareṅ? 

 Ae us ke dost! Jo tujh se dostī kare aur use us kī raushanī-chashm 

jo terī panāh le aur sab se kat̥ kar terā hī ho jā’e to bhalā’ī karne wālā aur 

ham burā’ī karne wāle haiṅ, pas ae pālne wāle apnī bhalā’ī se kām lete 

huwe hamārī burā’ī se dar-guzar farmā, ae pālne wāle! Woh kaun-sī nā-

dānī hai jis par terā karam wusʻat nah rakhtā ho yā woh kaun-sā zamānah 

hai jo terī mŏhlat se darāz-tar ho aur terī neʻmatoṅ ke sāmne hamāre 

aʻmāl kī kyā waqʻat hai, kis ṭarḥ ham apne aʻmāl meṅ iz̤āfah kareṅ keh 

unheṅ tere kara ke sāmne lā sakeṅ bal-keh terī woh raḥmat gunah-gāroṅ 

par kaise taṅg ho jā’egī, jo un par c̥hā’ī hū’ī hai, ae wasīʻ-tar baḳhshish 

wāle! Ae mehr-bānī se bŏhat ziyādah dene wāle. 

 Pas terī ʻizzat kī qasam! Ae mere Āqā! Maiṅ tere darwāze se nah 

hat̥ūṅgā, chāhe to dhutkāre chūṅ-keh mujhe tere jūd-o karam kī maʻrefat 

hai, is liye maiṅ apnī zabān ko terī taʻrīf-o tauṣīf se nah rokūṅgā tū jo 

chāhe kar guzartā hai tū jise chāhe jis chīz se chāhe aur jaise chāhe ʻaz̲āb 

detā hai aur jis par chāhe, jis chīz se chāhe, jaise chāhe, raḥm kartā hai, 

tere feʻl par pūc̥h-gac̥h nahīṅ kī kā saktī, terī salṭanat par jhagr̥ā nahīṅ ho 

saktā aur tere kām meṅ ko’ī sharīk nahīṅ, tere ḥukm meṅ ko’ī z̤iddīyat 

nahīṅ aur terī tadbīr meṅ ko’ī tujh par eʻterāz̤ naḥīṅ kar saktā, tere hī liye 

paidā karnā aur ḥukm farmānā bā-barakat hai, woh Allāh jo jahānoṅ kā 

pālne wālā hai. 

 Ae Parwar-digār! Yeh hai us shaḳhṣ kā maqām jis ne terī panāh lī 

tere sāya’e karam meṅ āyā aur tere hī eḥsān aur neʻmat kā ḳhẉāhān huwā 

hai aur tū aisā saḳhī hai keh terā dāmane ʻafw taṅg nahīṅ hotā, tere faz̤l 

meṅ kamī nahīṅ ātī aur terī raḥmat meṅ thor̥ nahīṅ par̥tī, ham ne eʻtemād 

kiyā hai tujh par, terī derīnah dar-guzar ʻaẓīm-tar faz̤l-o karam aur terī 

kushādah-tar raḥmat ke sāth. 

 Tū ae mere pālne wāle! Kyā tū hamāre achc̥he gumān ke ḳhilāf 

karegā yā hamārī koshish kā nā-kām banā’egā? Nahīṅ ae mere mehr-

bān! Tujh se ham yeh gumān nahīṅ rakhte aur nah tujh se hamārī yeh 

ḳhẉāhish thī. 

 Ae pālne wāle! Be-shak terī bār-gāh se hamārī bŏhat-sī lambī 

ummīdeṅ haiṅ, be-shak ham terī bār-gāh se bar̥ī-bar̥ī ārzū’eṅ rakhte haiṅ, 

ham terī nā-farmānī karte haiṅ to bhī hameṅ ās hai tū hamārī pardah-

poshī karegā aur ham tujh se duʻā māṅgte haiṅ to ummīd karte haiṅ keh 

tū hamārī duʻā qubūl karegā, pas ae hamāre Mawlā hamārī ummīdeṅ pūrī 

farmā, agar-cheh ham jānte haiṅ keh hamāre aʻmāl kī sazā kyā hai lekin 

terā ʻilm hamāre bāre meṅ hai aur hameṅ is kā ʻilm hai keh tū hameṅ 

apne hāṅ se palt̥ā’egā, nahīṅ chāhe ham terī raḥmat ke ḥaq-dār nah bhī 

huwe, pas tū us kā ăhl hai keh ham par aur dūsre gunah-gāroṅ par apne 

wasīʻ-tar faz̤l se dād-o dihish kare, pas ham par aisā eḥsān farmā keh jis 

kā tū ăhl hai aur saḳhāwat kar kyūṅ-keh ham tere inʻām ke mŏḥtāj haiṅ, 

ae gunah-gāroṅ ko baḳhsne wāle. 

 

 

 

 

 

 

 

 

http://www.tahirulqadribooks.com/


Munājāte Imām Zayn al-ʻĀbidīn ‘alayhi al-salām  ﴾35﴿ 
 

 

www.TahirulQadriBooks.com  

 

http://www.tahirulqadribooks.com/


Munājāte Imām Zayn al-ʻĀbidīn ‘alayhi al-salām  ﴾36﴿ 
 

 

www.TahirulQadriBooks.com  

 

http://www.tahirulqadribooks.com/


Munājāte Imām Zayn al-ʻĀbidīn ‘alayhi al-salām  ﴾37﴿ 
 

 

www.TahirulQadriBooks.com  

 

http://www.tahirulqadribooks.com/


Munājāte Imām Zayn al-ʻĀbidīn ‘alayhi al-salām  ﴾38﴿ 
 

 

www.TahirulQadriBooks.com  

 

﴾6 ﴿ 

Munājāte Malhūfīn 

Bismi Allāhi al-Raḥmāni al-Raḥīm 

 Mere Allāh! Mujhe apne ̒ az̲āb meṅ giriftār nah kar aur mujhe apnī 

qudrat ke sāth nah āzmā, mujhe kahāṅ se bhalā’ī ḥāṣil hogī. Ae pālne 

wāle! Woh mujhe nahīṅ milegī magar tere hī ḥuz̤ūr se, mujhe kahāṅ se 

najāt mil sakegī jab-keh is par kisī ko qudrat nahīṅ siwā’e tere, nah nekī 

karne wālā terī madad aur raḥmat se be-niyāz hai aur nah hī burā’ī karne 

wālā tere muqābil jur’at karne aur terī riz̤ā-jū’ī nah karne wālā tere qābū 

se bāhar hai, ae pālne wāle, ae pālne wāle, ae pālne wāle. 

 Maiṅ ne tere hī z̲arīʻe tujhe păhchānā, tū ne apnī ṭaraf merī răh-

numā’ī kī aur mujhe apnī ṭaraf bulāyā hai aur agar tū mujhe nah bulātā 

to maiṅ samajh hī nah saktā keh tū kaun hai. 

 Ḥamd hai us Ḳhudā ke liye jise pukārtā hūṅ to jawāb detā hai agar-

cheh woh mujhe pukāre to maiṅ sustī kartā hūṅ, ḥamd hai us Allāh ke 

liye keh jis se māṅgtā hūṅ to mujhe ʻaṭā kartā hai agar-cheh woh mujh 

se qarz̤ kā ṭālib ho to kanjūsī kartā hūṅ. 

 Ḥamd hai us Allāh ke liye keh jab chāhūṅ use apnī ḥājat ke liye 

pukārtā hūṅ aur jab chāhūṅ tanhā’ī meṅ ba-ġhair kisī sifārishī ke us se 

rāz-o niyāz kartā hūṅ to woh merī ḥājat pūrī kartā hai. 

 Ḥamd hai us Allāh ke liye jis ke siwā maiṅ kisī ko nahīṅ pukārtā 

aur agar us ke ġhair se duʻā karūṅ to woh merī duʻā qubūl nahīṅ karegā. 

 Ḥamd hai us Allāh ke liye jis ke ġhair se maiṅ ummīd nahīṅ rakhtā 

aur agar ummīd rakhūṅ to woh merī ummīd pūrī nah karegā. 

 Ḥamd hai us Allāh ke liye jis ne mujhe apnī sipurdagī meṅ le kar 

ʻizzat dī aur mujhe logoṅ ke bas meṅ nah d̥ālah keh mujhe z̲alīl karte. 

 Ḥamd hai us Allāh ke liye jo mujh se maḥabbat kartā hai agar-

cheh woh mujh se be-niyāz hai. 

 Ḥamd hai us Allāh ke liye jo mujh se itnī narmī kartā hai jaise 

maiṅ ne ko’ī gunāh nah kiyā ho, pas mere Rab mere nazdīk har shai se 

ziyādah qābile taʻrīf hai aur woh merī ḥamd kā ziyādah ḥaq-dār hai. 

 Ae Maʻbūd! Maiṅ apne maqāṣid kī rāheṅ terī ṭaraf khulī hū’ī pātā 

hūṅ aur ummīdoṅ ke chahsme tere hāṅ bhare par̥e haiṅ har ummīd-wār 

ke liye tere faz̤l se madad chāhnā mubāḥ hai aur faryād karne wāloṅ kī 

duʻā’oṅ ke liye tere darwāze khule haiṅ. 

 Aur maiṅ jāntā hūṅ keh tū ummīd-wār kī jā’e-qubūlīyat hai tū 

muṣībat-zadoṅ ke liye faryād-rasī kī jagah hai, maiṅ jāntā hūṅ keh terī 

saḳhāwat kī panāh lenā aur tere faiṣle par rāz̤ī răhnā kanjūsoṅ kī rok-t̥ok 

se bachne aur ḳhụd-ġharaz̤ māl-dāroṅ se măḥfūẓ răhne kā z̲arīʻah hai nīz 

yeh keh terī ṭaraf āne wāle kī manzil qarīb hai. 

 Aur tū apnī maḳhlūq se ojhal nahīṅ hai, magar un ke bure aʻmāl 

ne hī unheṅ tujh se dūr kar rakhā hai, maiṅ apnī ṭalab le kar terī bār-gāh 

meṅ āyā aur apnī ḥājat ke sāth terī ṭaraf mutawajjeh huwā hūṅ merī 

faryād tere ḥuz̤ūr meṅ hai merī duʻā kā wasīlah terī hī z̲āt hai jab-keh 

maiṅ is kā ḥaq-dār nahīṅ keh tū merī sune aur nah is qābil hūṅ keh tū 

mujhe muʻāf kare, al-battah mujhe tere karam par bharosah aur tere 

sachche waʻde par eʻtemād hai. 

 Terī tauḥīd par īmān merī pakkī sachchī panāh hai aur tere bāre 

meṅ mujhe apnī maʻrefat par yaqīn hai, tere siwā merā ko’ī pālne wālā 

nahīṅ aur nahīṅ ko’ī maʻbūd magar tū hī hai, tū yagānah hai, tere siwa 

ko’i sājhī nahīṅ. 

 Ae Maʻbūd! Yeh terā farmān hai aur terā kăhnā durust aur terā 

waʻdah sachchā hai keh Allāh se us kā faz̤l māṅgo be-shak Allāh tum par 

bar̥ā mehr-bān hai aur ae mere Sadrdār! Yeh bāt terī shān se baʻīd hai 

keh tū māṅgne kā ḥum de to ʻaṭā nah farmā’e, tū apnī mamlakat ke 

bāshandoṅ ko bŏhat-bŏhat ʻaṭā karne wālā hai aur apnī mehr-bānī wa 

narmī se un kī ṭaraf mutawajjeh hai. 

 Ae Allāh jab maiṅ bachchā thā tū ne mujhe apnī neʻmat aur eḥsān 

ke sāth pālā aur jab maiṅ bar̥ā huwā to mujhe shŏhrat ʻaṭā kī pas ae woh 

z̲āt jis ne dunyā meṅ mujhe apne eḥsān neʻmat aur ʻaṭā se parwarish kiyā 

aur āḳhirat meṅ mujhe apne ʻawf-o karam kā ishārah diyā. 

 Ae mere Mawlā! Merī maʻrefat hī terī ṭaraf merī răh-numā’ī hai 

aur mereī tujh se maḥabbat tere sāmne merī sifārish hai aur mujhe terī 

ṭaraf le jāne wāle apne is răh-bar par bharosah aur tere ḥuz̤ūr shafāʻat 

karne wāle apne Shafīʻ par iṭmīnān hai. 

 Ae mere Sardār maiṅ tujhe is zabān se pukārta hūṅ jo ba-waj·he 

gunāh ke lunknat kartī hai, pālne wāle! Maiṅ is dil se rāz-go’ī kartā hūṅ 

jise us ke jurm ne tabāh kar diyā. 

 Ae pālne wāle! Maiṅ tujhe pukārtā hūṅ lekin săhmā huwā, d̥arā 

huwa, chāhtā huwā, ummīd rakhtā huwā, ae mere Mawlā! Jab maiṅ apne 

gunāhoṅ ko dekhtā hūṅ to ghabrātā hūṅ aur tere  karam par nigāh d̥āltā 

hūṅ to ārzū bar̥htī hai, pas agar tū mujhe muʻāf kare to beh-tarīn raḥm 

karne wālā hai aur ʻaz̲āb de to bhī ẓulm karne wālā nahīṅ, ae beh-tarīn 

maġhfirat farmāne wāle merī maġhfirat farmā. 

﴾7 ﴿ 

Munājāte Maḥzūnīn 

Bismi Allāhi al-Raḥmāni al-Raḥīm 

 Mere Sardār! Maiṅ wohī bachchah hūṅ jise tū ne pālā, maiṅ wohī 

korā hūṅ jise tū ne ʻilm diyā, maiṅ wohī gum-rāh hūṅ jise tū ne rāh 

dikhā’ī, maiṅ woh past hūṅ jise tū ne baland kiyā, maiṅ woh ḳhauf-zadah 

hūṅ jise tū ne amn diyā, maiṅ woh bhūkā hūṅ jise tū ne ser kiyā aur woh 

pyāsā hūṅ jise tū ne serāb kiyā, maiṅ woh ̒ uryāṅ hūṅ jise tū ne libās diyā, 

maiṅ woh mŏḥtāj hūṅ jise tū ne ġhanī banāyā, maiṅ woh kam-zor hūṅ 

jise tū ne qūwat baḳhshī, maiṅ woh past hūṅ jise tū ne ʻizzat ʻaṭā farma’ī, 

maiṅ woh bīmār hūṅ jise tū ne ṣeḥḥat dī, maiṅ woh sā’il hūṅ jise tū ne 

bŏhat kuc̥h ̒ aṭā kiyā, maiṅ woh gunah-gār hūṅ jise tū ne d̥hāṅp liyā, maiṅ 

woh ḳhaṭā-kār hūṅ jise tū ne muʻāf kiyā, maiṅ woh kam-tar hūṅ jise tū 

ne bar̥hā diyā hai, maiṅ woh kam-zor hūṅ jis kī tū ne madad kī aur maiṅ 

woh nikālā huwā hūṅ jise tū ne panāh dī. 

 Ae Parwar-digār! Maiṅ wohī hūṅ jis ne ḳhalwat meṅ tujh se ḥayā 

nah kī aur jalwat meṅ terā leḥāẓ nahīṅ rakhā, maiṅ woh bhārī muṣībatoṅ 

wālā huṅ, maiṅ woh hūṅ jis ne apne Sardār par jur’at kī, maiṅ woh hūṅ 

jis ne apne Sardār par jur’at kī, maiṅ woh hūṅ jis ne us kī nā-farmānī kī 

jo āsmānoṅ par musallaṭ hai, maiṅ woh hūṅ jis ne Rabbe Jalīl kī nā-

farmānī ke liye rishwat dī, maiṅ woh hūṅ jab mujhe us kī ḳhụsh-ḳhabarī 

milī to daur̥tā huwā us kī ṭaraf gayā. 

 Maiṅ woh hūṅ jise tū ne d̥hīl dī to hosh meṅ nah āyā aur tū ne merī 

pardah-poshī kī to maiṅ ne ḥayā se kām nah liyā aur gunāhoṅ meṅ ḥad 

se guzar gayā tū ne mujhe naẓaroṅ se girāyā to maiṅ ne kuc̥h parwāh 

nahīṅ kī. 

 Pas tū ne apnī narmī se mujhe d̥hīl dī aur apne ḥijāb se merī 

pardah-poshī kī, jaisā keh tū merī ṭaraf se be-ḳhabar hai tū ne mujhe nā-

farmāniyoṅ kī sazā’oṅ se bar-kanār rakhā, goyā tū mujh se sharm khātā 

hai. 

 Mere Maʻbūd! Jab maiṅ ne terī nā-farmānī kī to woh is liye nahīṅ 

kī keh maiṅ terī Parwar-digārī se inkārī thā yā tere ḥukm ko sabak samajh 

rahā thā yā ḳhụd ko tere ʻaz̲āb kī ṭaraf kheṅch rahā thā yā tere d̥arāwe ko 

kam-tar samajhā thā bal-keh ḥaqīqat yeh thī keh ḳhaṭā ubhrī jise mere 

nafs ne mere liye muzayyan kar diyā, merī ḳhẉāhish mujh par ġhālib ā 

ga’ī, merī bad-baḳhtī ne us par merā sāth diyā, terī pardah-poshī ne 

mujhe maġhrūr kar diyā, maiṅ terī nā-farmānī aur tere ḥukm kī 

muḳhālifat meṅ koshāṅ huwā, pas ab mujhe tere ʻaz̲āb se kaun rahā’ī 

degā, kal ko mujhe dushmanoṅ ke hāthoṅ kaun c̥hur̥ā’egā aur agar tū ne 

apnī rassī mujh se kāt̥ dī to phir maiṅ kis kī rassī o thāmūṅgā. 

 Hāe afsos! Keh terī Kitāb meṅ mere aise-aise aʻmāl darj ho ga’e 

keh agar maiṅ tere faz̤l-o karam aur terī wasīʻ raḥmat kā ummid-wār nah 

hotā aur nā-ummīdī hone se terī mumānaʻat ko nah jāntā to jab maiṅ apne 

aʻmāl ko yād kartā to z̤arūr nā-ummīd ho jātā, ae pukāre jāne wāloṅ meṅ 

beh-tarīn aur ummīd kiye jāne wāloṅ meṅ bar-tar. 

 Ae Maʻbud! Maiṅ Islām kī panāh meṅ tujh ko apnā wasīlah banātā 

hūṅ eḥterāme Qur’ān ke sāth mujhe tujh par bharosah hai aur maiṅ tere 

Nabīye Ummī Qurashī Ḥāshimī ʻArabī Tuhāmī Makkī Madanī se 

maḥabbat ke wāsṭe se, tere taqarrub kā ummīd-wār hūṅ pas merī is īmānī 

unsīyat ko wăḥshat meṅ nah d̥āl aur mere s̲awāb ko apne ġhair ke ̒ ibādat-

guzār kā s̲awāb qarār nah de kyūṅ-keh ek guroh zabānī kalāmī Momin 

hai. Tā-keh is ke z̲arīʻe un kā ḳhūn măḥfūẓ rahe to unhoṅ ne apnā maqṣad 

pā liyā lekin ham tujh par apnī zabānoṅ aur diloṅ se īmān lā’e haiṅ tā-

keh tū hameṅ muʻāf kar de pas hamārī ummīd pūrī farmā aur apnī ārzū 

hamāre sīnoṅ meṅ basā de aur hamāre diloṅ ko t̥er̥hā nah farmā is ke baʻd 

jab tū ne hameṅ hidāyat dī hai aur ham par apnī ṭaraf se raḥmat farmā 

keh be-shak tū bŏhat dene wālā hai. 

 Pas qasam hai terī ̒ izzat kī keh agar tū mujhe jhir̥ak de to bhī maiṅ 

terī bār-gāh se nah hat̥ūṅgā aur terī tauṣīf karne se zabān nah rokūṅgā, 

kyūṅ-keh merā dil tere faz̤l-o karam aur terī wasīʻ raḥmat kī maʻrefat se 

bharā huwā hai to ġhulām apne Āqā-o Mawlā ke siwā kisī kī ṭaraf nahīṅ 

jā saktā hai aur maḳhlūq ko apne Ḳhāliq ke ʻilāwah kahān panāh mil 

saktī hai. 

 Mere Allāh! Agar tū ne mujhe zanjīroṅ meṅ jakar̥ diyā aur dekhtī 

āṅkhoṅ mujh se apnā faiz̤ rok diyā aur logoṅ ke sāmne merī ruswā’iyāṅ 

ʻayāṅ kar dīṅ aur mere jahannam kā ḥukm ṣādir kar diyā aur tū mere aur 

nek logoṅ ke dar-miyān ḥā’il ho jā’e to bhī maiṅ tujh se ummīd nah 

tor̥ūṅgā, tujh se ʻafw-o dar-guzar kī ummīd rakhne se bāz nah ā’ūṅgā aur 

mere dil se terī maḥabbat ḳhatm nah hogī maiṅ dunyā meṅ dī ga’ī terī 

neʻmatoṅ aur gunāhoṅ par terī pardah-poshī ko hargiz nahīṅ bhūl saktā. 

 Mere Āqā! Tū Ḥuz̤ūr ṣallá Allāhu ‘alayhi wa-Ālihī wa-sallam par 

aur un kī Āl par aur un ke sāthiyoṅ par durūd bhej aur mere dil se dunyā 

kī maḥabbat nikāl de aur mujhe apnī maḳhlūq meṅ sab se beh-tar 

Nabiyoṅ ke Ḳhātim Muḥammad Muṣṭafá ṣallá Allāhu ‘alayhi wa-Ālihī 

wa-sallam aur un kī Āl ke qurb meṅ jagah ʻināyat farmā aur mujhe apne 

ḥuz̤ūr taubah ke maqām kī ṭaraf palt̥ā de aur mujhe ḳhụd apne āp par rone 

kī taufīq de, kyūṅ-keh maiṅ ne apnī ʻumr t̥āl-mat̥ol aur jhūt̥ī ārzū’oṅ meṅ 

gaṅwā dī aur ab maīṅ apnī beh-būdī se māyūs ho jāne ko hūṅ, to mujh se 

burā ḥāl kis kā hogā agar maiṅ isī ḥāl ke sāth hī apnī qabr meṅ utār diyā 

jā’ūṅ jab-keh maiṅ ne qabr ke liye kuc̥h sāmān nahīṅ kiyā aur nek aʻmāl 

kā bistar nahīṅ bic̥hāyā keh ārām pā’ūṅ. 

 Aise meṅ kyūṅ rāz̤ī nah karūṅ keh mujhe nahīṅ maʻlūm merā 

anjām kyā hogā maiṅ dekhtā hūṅ keh nafs mujh se dhokah detā hai aur 

ḥālāt mujhe fareb dete haiṅ aur ab maut ne mere sar par apne par ān 

phailā’e haiṅ to kaise giryah nah karūṅ, maiṅ jān ke nikal jāne par giryah 

kartā hūṅ, qabr kī tārīkī aur us ke păhlū kī taṅgī par giryah kartā hūṅ 

munkar nakīr ke sawālat ke d̥ar se giryah kartā hūṅ ḳhās kar is liye giryah 

kartā hūṅ keh mujhe qabr se ut̥hnā hai keh ʻuryānī wa ḳhẉārī ke sāth 

apne gunāhoṅ kā bār liye huwe dā’eṅ-bā’eṅ dekhūṅgā, jab dūsre log aise 

ḥāl meṅ hoṅge jo mere ḥāl par muḳhtalif hogā, un meṅ se har shaḳhṣ 

dūsroṅ se be-ḳhabar apne ḥāl meṅ magn hogā. Us roz baʻz̤ chehre 

kushādah-ḳhandāṅ aur ḳhụsh hoṅge, aur baʻz̤ chehre aise hoṅge jin par 

gard-o ġhubār aur tangiy-o z̲illat kā ġhalabah hogā. Ae ġham-zadoṅ ke 

liye kushādagī paidā karne wāle. 

﴾8 ﴿ 

Munājāte Ḳhā’ifīn 

Bismi Allāhi al-Raḥmāni al-Raḥīm 

 Mere Maʻbūd! Kyā tujhe aisā samjhūṅ keh tujh par īmān rakhne 

ke bā-wujūd mujhe ʻaz̲āb degā yā tujh se maḥabbat karne par bhī tū 

mujhe dūr kar degā yā terī raḥmat-o chahsm-poshī kī ummīd rakhūṅ to 

bhī mujhe măḥrūm kar degā yā tere ʻafw kī panāh lūṅ to bhī mujhe hat̥ā 

degā terī z̲āte Karīm se baʻīd hai keh tū mjhe nā-ummīd kare. Kāsh maiṅ 

jān saktā keh merī māṅ ne mujhe bad-baḳhtī ke liye janā yā dukh ke liye 

pālā kāsh woh mujhe nah jantī aur mujhe nah pāltī. Kāsh mujhe yeh ʻilm 

hotā keh tū ne mujeh nek-baḳhtoṅ meṅ qarār diyā aur qurb-o nazdīkī ke 

liye mujhe ḳhāṣ kiyā hai to use se merī āṅkheṅ raushan aur dil muṭma’in 

ho jātā.  

 Ae mere Maʻbud! Kyā tū un chehroṅ ko siyāh karegā jo terī bar̥ā’ī 

ko sajde karte haiṅ yā un zabānoṅ ko guṅg karegā jo terī ūṅchī shān aur 

jalālat kī taʻrīf meṅ boltī haiṅ yā un diloṅ par mŏhr lagā’egā jo apne andar 

terī maḥabbat liye huwe haiṅ yā un kānoṅ ko băhrā karegā jo terā z̲ikr 

sun·ne kī ʻizzat ḥāṣil karte haiṅ yā un hāthoṅ ko bāṅdhegā jin ko terī 

raḥmat kī ummīd ne tere ḥuz̤ūr phailāyā hai yā un badanoṅ ko ̒ az̲āb degā 

jinhoṅ ne terī iṭāʻat kī ḥattá keh us koshish meṅ lāġhar ho ga’e yā un 

pā’oṅ ko ʻaz̲āb degā jo ʻibādat ke liye daur̥te haiṅ. 

 Mere Maʻbūd! Jo terī tauḥīd ke parastār haiṅ un par raḥmat ke 

darwāze band nah karnā aur jo terā shauqe dīdār rakhte haiṅ un ko apnī 

tajalliyoṅ par naẓar karne se măḥrūm nah karnā. 

 Ae mere Maʻbūd! Jis jān ko tū ne apnī tauḥīd par īmān kī ʻizzat dī 

kyūṅ-keh use dūrī kī ihānat se z̲alīl karegā aur jis dil meṅ terī maḥabbat 

samā’ī hū’ī hai us ko apnī āg kī tapish meṅ kis ṭarḥ jalā’egā. 

 Mere Maʻbūd! Mujhe dard-nāk ġhaz̤ab aur saḳht nā-rāz̤ī se 

bachānā. 

 Ae maḥabbat wāle, ae eḥsān wāle, ae mehr-bān, ae raḥm wāle, ae 

zabar-dast, ae ġhalabe wāle, ae baḳhshne wāle, ae pardah-poshī karne 

wāle mujhe apnī raḥmat se ʻaz̲ābe jahannam se najāt de ruswā’ī par 

sharmandagī se bachā jab nek log bure logoṅ se alag hoṅge jab ḥālāt 

digar-gūṅ hoṅge aur ḳhauf-o ḳhaṭar gher leṅge achc̥he log qarīb kiye 

jā’eṅge aur bure log dūr kiye jā’eṅge aur har nafs ne jo kiyā woh pā’egā 

aur un par ẓulm nahīṅ hogā. 

﴾9 ﴿ 

Munājāte Rājīn 

Bismi Allāhi al-Raḥmāni al-Raḥīm 

 Ae woh keh bandah sawāl kare to use detā hai aur jab woh kisī 

chīz kī ummīd rakhe to us kī ārzū pūrī kartā hai jab woh us kī ṭaraf bar̥he 

to use qarīb kar letā hai jab woh khullam khullā nā-farmānī kare to us ke 

gunāh par pardah d̥āltā aur dhāṅptā hai aur jab woh us par bharosah kare 

to us kī z̤arūrat pūrī kartā hai. 

 Mere Maʻbūd! Kaun hai jo terī bār-gāh meṅ mehmānī kā ṭālib ho 

to tū us kī mehmānī nahīṅ kartā kaun hai jo baḳhshish kī ummīd le kar 

tere darwāze par ā’e to tū us par eḥsān nahīṅ kartā kyā yeh munāsib hai 

keh maiṅ tere darwāze se māyūsī ke sāth palat̥ jā’ūṅ jab-keh maiṅ tere 

siwā ko’ī Mawlā nahīṅ pātā jo eḥsān-o karam karne wālā ho phir tere 

siwā kis se ummīd rakhū jab har bhalā’ī tere hāth meṅ hai aur kyūṅ tere 

siwā kisī se ārzū karūṅ jab tū hī ḳhalq-o amr kā Mālik hai. Āyā tujh se 

ummīd tor̥ lūṅ jab-keh tū mujhe ba-ġhair māṅge hī apne karam se har 

chīz ʻaṭā farmātā ha to kyā tū mujhe aise shaḳhṣ ko kisī kā mŏḥtāj karegā 

jab meṅ terā dāman pakr̥e huwe hoṅ. 

 Ae woh keh jis ne apnī raḥmat se qaṣd karne wāloṅ ko bhalā’ī ʻaṭā 

kī aur jo muʻāfī māṅgne wāloṅ ko apne inteqām se taṅgī nahīṅ detā maiṅ 

tujhe kaise bhūl jā’ūṅ jab tere z̲ikr meṅ lagā răhtā hūṅ kaise tujh se ġhāfil 

ho jā’ūṅ keh tū merā nigah-bān hai. 

 Mere Maʻbūd! Maiṅ ne apne hāth tere dāmane karam se lagā rakhe 

haiṅ aur terī ʻaṭā’oṅ kī ārzū kiye huwe hoṅ par mujhe apnī tauḥīd ke 

sachche parastāroṅ meṅ shāmil kar le aur mujhe apne chune huwe 

bandoṅ meṅ se qarār de. 

 Ae woh keh har bhāg kar āne wālā jis kī panāh letā hai aur har 

ṭalab-gār jis se ummīd rakhtā hai. Ae beh-tarīn ummīd bar lāne wāle ae 

beh-tarīn pukāre jāne wāle aur woh jo sā’il ko rad nahīṅ kartā aur woh 

ārzū-mand ko māyūs nahīṅ kartā ae woh jis kā darwāzah pukārne wāle 

ke liye khulā hai aur ummīd-wār ke liye pardah ut̥hā huwā hai. 

 Tere karam ke wāsṭe se sawāl kartā hūṅ keh mujh par anpnī ʻaṭā 

se aisā eḥsān farmā jis se merī āṅkheṅ t̥hand̥ī ho jā’eṅ aur aise ummīd 

ʻaṭā farmā keh jis se merā dil muṭma’in ho jā’e aur aisā yaqīn farmā keh 

jis se dunyā kī muṣībateṅ mere liye halkī ho jā’eṅ aur merī samajh būjh 

par se terī raḥmat ke sāth nā-dānī ke parde dūr ho jā’eṅ terī raḥmat ke 

sāth ae sab se ziyādah raḥma karne wāle. 

﴾10 ﴿ 

Munājāte Ḳhāshiʻīn 

Bismi Allāhi al-Raḥmāni al-Raḥīm 

 Mere Allāh! Merī ummīd pūrī aur ḳhauf se amān de, pas gunāhoṅ 

kī kas̲rat meṅ tere ʻafw ke siwā mujhe kisī se ummīd nahīṅ. 

 Mere Āqā! Maiṅ tujh se woh kuc̥h māṅgtā hūṅ jis kā ḥaq-dār hūṅ 

aur tū d̥hāṅpne wālā aur baḳhshne wālā hai. Pas mujhe baḳhsh de, tū apnī 

naẓare karam se mujhe aisā libās de keh jo merī ḳhaṭā’oṅ ko c̥hupā le tū 

woh ḳhaṭā’eṅ muʻāf kar de keh un par bāz-purs nah ho. Be-shak tū 

qadīmī neʻmat walā bar̥ā dar-guzar karne wālā aur mehr-bān muʻafī dene 

wālā hai. 

 Mere Allāh tū woh hai jo sawāl nah karne wāloṅ aur apnī 

Rubūbīyat ke munkir logoṅ ko bhī apne faiz̤e karam se nawāztā hai, to 

mere Sardār kyūṅ-kar woh măḥrūm rahegā jo tujh se māṅgtā hai aur 

yaqīn rakhtā hai keh paidā karnā aur ḥukm denā ḳhāṣ tere hī liye hai, bā-

barakat aur baland-tar hai tū ae jahānoṅ ke pālne wāle. 

 Ae mere Āqā! Terā bandah ḥāz̤ir hai jise us kī taṅgī ne tere 

darwāze par lā khar̥ā kiyā hai, woh apnī duʻā ke z̲arīʻe tere eḥsān kā 

darwāzah khat̥khat̥ā rahā hai. Pas apnī z̲āt ke wāsṭe mujhe apnī tawajjŏh 

se măḥrūm nah farmā aur merī ̒ arz̤ qubūl kar le, maiṅ ne is duʻā ke z̲arīʻe  

tujhe pukārā hai, aur ummīd rakhtā hūṅ keh tū use rad nah karegā kyūṅ-

keh mujhe mehr-bānī aur raḥmat kī maʻrefat hai. 

 Mere Maʻbūd! Tū woh hai jis se sā’il ko iṣrār nahīṅ karnā par̥tā 

aur ʻaṭā karne se tujhe kamī nahīṅ ātī, tū aisā hai jaisā tū batātā hai aur 

us se baland hai jaisā ham kăhte haiṅ. 

 Ae Maʻbūd! Maiṅ māṅgtā hūṅ tujh se beh-tarīn ṣabr jald-tar 

kushā’ish sach bolne kī taufiq aur besh-tar s̲awāb kī ʻaṭā’egī. Ae Parwar-

digār! Maiṅ tujh se har bhalā’ī kā sawālī hūṅ, jise tū jāntā hai aur maiṅ 

nahīṅ jāntā ae Allāh! Maiṅ tujh se woh chīz māṅgtā hūṅ jo tere nek bande 

tujh se māṅgte haiṅ. Ae beh-tarīn mas’ūl aur ʻaṭā karne wāloṅ meṅ beh-

tarīn, maiṅ apne liye apne kunbe apne wālidain ke liye, apnī aulād ke 

liye, taʻalluq-dāroṅ aur Dīnī bhā’iyoṅ ke liye, jo chāhtā hūṅ ʻaṭā farmā 

aur merī zindagī beh-tarīn merī achc̥hā’ī ẓāhir aur mere tamām ḥālāt ko 

sudhār de aur mujhe un logoṅ meṅ qarār de jin ko tū ne lambī ʻumr dī, 

un ke ʻamal ko nek gardānā un ko apnī bŏhat-sī neʻmateṅ ʻaṭā kīṅ aur tū 

un se rāz̤ī ho gayā aur un ko pākīzah zindagī baḳhshī, jis meṅ woh sadā 

ḳhụsh rahā kiye un ko ʻizzat-dār banāyā aur beh-tar guzrān dī, kyūṅ-keh 

ḳhụd tū jo chāhe kartā hai aur jo terā ġhair chāhe tū woh nahīṅ kartā. 

 Ae Maʻbūd! Mujhe apne z̲ikr ke sāth ḳhāṣ farmā aur rāt ke waqt 

aur din ke goshoṅ meṅ jis ̒ amal se terā taqarrub chāhtā huṅ, us meṅ merī 

ṭaraf se dikhāwā taʻrīf kī ḳhẉāhish, ḳhụd-sitā’ī aur bar̥ā’ī kā eḥsās nah 

āne de aur mujhe un meṅ qarār de jo tujh se d̥arte haiṅ. 

 Ae Maʻbūd! Mujhe rozī meṅ kushā’ish waṭan meṅ amn aur mere 

rishtah-dāroṅ aur mere māl aur merī aulād ke bāre meṅ ḳhunukiye 

chashm ʻaṭā farmā. 

 Aur apnī neʻmaton meṅ mujhe ḳhuṣūṣī ḥiṣṣah badan meṅ ṣeḥḥat-

o durustī badan meṅ tawānā’ī aur Dīn meṅ salāmatī ʻināyat farmā, aur 

mujhe aise ʻamal kī taufīq de keh maiṅ terī bandagī aur tere Rasūl Ḥaz̤rat 

Muḥammad ṣallá Allāhu ‘alayhi wa-Ālihī wa-sallam kī farmān-burdārī 

meṅ rahūṅ. Jab tak mujhe zindah rakhe mujhe apne un bandoṅ meṅ qarār 

de, jin kā ḥiṣṣah tere hāṅ un bhalā’iyoṅ meṅ bŏhat ziyādah hai, jo tū ne 

nāzil kīṅ aur nāzil kartā hai, māhe Ramaḍān meṅ aur shabe qadr meṅ, 

aur jo tū har sāl ke daurān nāzil kartā hai, yaʻnī woh raḥmat jise tū 

phailātā hai, woh ārām jo tū detā hai, woh saḳhtī jise tū dūr kartā hai, 

woh nekiyā jo tū qubūl kartā hai, aur woh gunāh jo tū muʻāf farmātā hai. 

 Aur mujhe apne mŏḥtaram ghar Kaʻbah kā ḥaj is sāl aur ā’indah 

sāloṅ meṅ bhī naṣīb farmā, aur mujh ko apne wusʻat wāle faz̤l se 

kushādah rizq de aur ae mere Sardār! Burī chīzoṅ ko mujh se dūr rakh, 

mere qarz̤ aur nā-ḥaq lī hū’ī chīzoṅ ko merī ṭaraf se laut̥ā de, ḥattá keh 

mujh  par īz̲ā nah rahe aur mere dushmanoṅ ḥāsidoṅ aur muḳhālifoṅ ke 

kān aur āṅkheṅ merī ṭaraf se band kar de aur un ke muqābil merī madad 

farmā, merī āṅkheṅ t̥handī kar aur mere dil ko farḥat de, merī taklīf aur 

pareshānī ke dūr ho jāne kā z̲arīʻah paidā kar de. Terī sārī maḳhlūqāt meṅ 

se jo mere liye burā irādah rakhtā hai use mere pā’oṅ tale d̥āl de aur 

shayṭān kī burā’iyoṅ aur bure aʻmāl se bachne meṅ merī madad farmā 

aur mujhe sab gunāhoṅ se pāk ṣāf kar de. Apnī dar-guzar ke sāth mujhe 

jahannam se panāh de, apnī raḥmat se mujhe jannat meṅ dāḳhil kar, apne 

faz̤l se siyāh-chashm ḳhụsh-shakl Ḥūr ko merī bīwī banā de aur mujhe 

apne pyāroṅ nekū-kāroṅ ke sāth jagah de, jo Ḥaz̤rat Muḥammad aur un 

kī ḳhụsh-aṭwār Āl meṅ woh pākīzah shaffāf aur pāk dil haiṅ, terī raḥmat 

ho un par un ke jismoṅ par aur un kī rūḥoṅ par aur raḥmate Ḳhudā aur 

us kī barakateṅ. Ae sab se ziyādah raḥm farmāne wāle. 

﴾11 ﴿ 

Munājāte Rāġhibīn 

Bismi Allāhi al-Raḥmāni al-Raḥīm 

 Mere Maʻbūd agar terī rāh meṅ safar ke liye merā zāde rāh kam 

hai to phir bhī mujhe jo tujh par bharosah hai us ke bāʻis̲ meṅ pur-ummīd 

hūṅ aur agar merā jurm mujhe terī ṭaraf kī sazā se ḳhauf dilātā hai tā-

ham tujh se merī ummīd mujhe tere inteqām se bach jāne kī nuwed detī 

hai aur agar merā gunāh mujhe terī ṭaraf ke ʻaz̲āb ke sāmne le āyā hai 

lekin tujh par merā eʻtemād tere s̲awāb se āgāh kartā hai agar ġhaflat ne 

mujhe terī mulāqāt ke lā’iq nahīṅ răhne diyā lekin terī nawāzish aur terī 

neʻmatoṅ se wāqifīyat ne mujhe be-dār kar diyā hai aur agar mere aur 

tere dar-miyān gunāhoṅ aur sar-kashiyoṅ ne dūrī paidā kar dī hai to bhī 

terī baḳhshish aur mehr-bānī kī ḳhụsh-ḳhabarī ne mujhe tujh se mānūs 

kar diyā hai. 

 Maiṅ sawāl kartā hūṅ tujh se terī z̲āt kī pākīzagiyoṅ aur tere anwār 

kī raushniyoṅ ke wāsṭe aur tere ḥuz̤ūr zārī kartā hūṅ terī raḥmat kī 

narmiyoṅ eḥsān kī laṭāfatoṅ ke z̲arīʻe keh mere ḳhayāl ko jamā de us par 

jis kī ārzū kartā hūṅ tere bar̥e-bar̥e eḥsānoṅ aur pasandīdah inʻāmoṅ meṅ 

se keh maiṅ tere qarīb ho jā’ūṅ aur tere nazdīk ho jā’ūṅ aur tere āstāṅ par 

naẓar d̥alū aur hāṅ ab maiṅ tere nsīme rāḥat ke anwār aur terī mehr-bānī 

kā ṭālib hūṅ aur terī baḳhshā’ish aur luṭf ke meṅh kā ṭalab-gār hūṅ maiṅ 

terī nā-rāz̤ī se terī riz̤ā kī ṭaraf daur̥ne wālā hūṅ. Tujh se bhāg kar terī dar-

gāh meṅ ummīd lagā’e hūṅ us chīz kī jo hāṅ beh-tar hai mujhe terī 

ʻaṭā’oṅ par eʻtemād hai aur maiṅ terī riʻāyat kā mŏḥtāj hūṅ. 

 Mere Maʻbūd tū ne jis mehr-bānī kā āġhāz kiyā hai use pūra farmā 

aur tū ne nawāzish se jo kuc̥h mujhe ʻaṭā farmāyā use nah c̥hīn aur apnī 

mulā’amat se jo pardah-poshī kī hai woh fāsh nah kar mere jin bure 

kāmoṅ kā tujhe ʻilm hai un kī muʻāfī de. 

 Mere Maʻbūd maiṅ tere sāmne tujhī se shafāʻat karātā hūṅ aur tujh 

se terī hī z̲āt kī panāh letā hūṅ maiṅ tere eḥsān kī ḳhẉāhish meṅ tere pās 

āyā hūṅ terī baḳhshish kī raġhbat rakhtā hūṅ maiṅ tere faz̤l ke bādaloṅ 

se terī saḳhāwat kī bārish kā ṭalab-gār hūṅ terī riz̤ā’oṅ kā ṭālib terī ṭaraf 

qaṣd karne wālā hūṅ terī qubūlīyat ke ghāt̥ par āyā hūṅ tujh se raushan 

bhalā’iyāṅ māṅgne ko ḥāz̤ir hūṅ tere ḥuz̤ūr jamāl meṅ terī z̲āt kī ḳhāṭir 

pesh huwā hūṅ terā darwāzah khat̥khat̥ātā hūṅ terī bar̥ā’ī wa buzurgī ke 

sāmne ʻājiz hūṅ pas mere sāth woh sulūk farmā jo tere lā’iq hai woh hai 

baḳhshish-o mehr-bānī aur mujh se woh nah kar jis kā maiṅ ăhl hūṅ jo 

ʻaz̲āb aur gunāhoṅ kī sazā hai terī raḥmat kā wāsiṭah ae sab se ziyādah 

raḥm karne wāle. 

﴾12 ﴿ 

Munājāte Munībīn 

Bismi Allāhi al-Raḥmāni al-Raḥīm 

 Ae Allāh! Ae dā’imī wa abadī bādshāhī wāle aur lashkar-o aʻwān 

ke ba-ġhair maz̤būṭ farmān-rawā’ī wāle aur aisī ʻizzat-o rifʻat wāle jo 

ṣadiyoṅ, sāloṅ, zamānoṅ aur dinoṅ ke bitne guzarne ke bā-wujūd 

pā’indah bar-qarār hai. Terī bādshāhī aisī ġhālib hai jis kī ibtedā kī ko’ī 

ḥad hai aur nah intehā kā ko’ī āḳhirī kanārah hai aur terī jahāṅ-dārī kā 

pāyah itnā baland hai keh tamām chīzeṅ us kī balandī ko c̥hūne se qāṣir 

haiṅ aur taʻrīf karne wāloṅ kī intehā’ī taʻrīf terī us balandī ke past-tarīn 

darajah tak bhī nahīṅ pahŏṅch saktī jise tū ne apne liye maḳhṣūṣ kiyā hai. 

 Ṣifatoṅ ke kārwāṅ tere bāre meṅ sar-gardāṅ haiṅ aur tauṣīfī alfāẓ 

tere ḥaqā’iqe ḥāl madḥ tak pahŏṅchne se ̒ ājiz haiṅ aur nāzuk taṣawwurāt 

tere maqāme kibriyā’ī meṅ shash-dar-o ḥairān haiṅ. 

 Tū woh Ḳhudā’e azalī hai jo azal hī se aisā hai aur hameshah ba-

ġhair zawāl ke aisā hī rahegā. Maiṅ terā woh bandah hūṅ jis kā ʻamal 

kam-zor aur sarmāya’e ummīd ziyādah hai. Mere hāth se taʻalluq-o 

wābastagī ke rishte jāte rahe haiṅ. Magar woh rishtah jise terī raḥmat ne 

jor̥ diyā hai aur ummīdoṅ ke wasīle bhī ek-ek kar ke t̥ūt̥ ga’e haiṅ. Magar 

tere ʻafw-o dar-guzar kā wasīlah jis par sahārā kiye huwe hūṅ terī iṭāʻat 

se kisī shumār meṅ lā sakūṅ, nah hone ke bar-ā-bar hai. Aur woh 

maʻṣiyat jis meṅ giriftār hūṅ bŏhat ziyādah hai. Tujhe apne kisī bande 

ko muʻāf kar denā agar-cheh woh kitnā hī burā kyūṅ nah ho dushwār 

nahīṅ hai. To phir mujhe bhī muʻāf kar de. 

 Ae Allāh terā ʻilm tamām poshīdah aʻmāl par muḥīṭ hai aur tere 

ʻilm-o iṭṭelāʻ ke āge har maḳhfi chīz ẓāhir-o āshkār hai aur bārīk se bārīk 

chīzeṅ bhī terī naẓar se poshīdah nahīṅ haiṅ aur nah rāz-hā’e darūne 

pardah tujh se maḳhfī haiṅ. 

 Tera woh dushman jis ne mere be-rāh-rau hone ke silsilah meṅ 

tujh se mŏhlat māṅgī aur tū ne use mŏhlat dī aur mujhe gum-rāh karne 

ke liye roze qiyāmat tak furṣat ṭalab kī aur tū ne use furṣat dī mujh par 

ġhālib ā gayā hai. Aur jab-keh maiṅ halākat karne wāle ṣaġhīrah gunāhoṅ 

aur tabāh karne wāle kabīrah gunāhoṅ se tere dāman meṅ panāh lene ke 

liye bar̥h rahā thā. 

 Us ne mujhe ā girāyā aur jab maiṅ gunāh kā murtakib huwā aur 

apnī bad-aʻmālī kī waj·h se terī nā-rāz̤gī kā mustaḥiq banā to us ne apne 

ḥīla-o fareb kī bāg mujh se mor̥ lī aur apne kalima’e kufr ke sāth mere 

sāmne ā gayā aur mujh s be-zārī kā iẓhār kiyā aur merī jānib se pīt̥h pher 

kar chal diyā aur mujhe khule maidān meṅ tere ġhaz̤ab ke sāmne akelā 

c̥hor̥ diyā aur tere inteqām kī manzil meṅ mujhe khīṅch-tān kar le āyā. Is 

ḥālat meṅ keh nah ko’ī sifārish karne wālā thā jo tujh se merī sifārish 

kare aur nah ko’ī panāh dene wālā thā. 

 Jo mujhe tere ʻaz̲āb se d̥hāras de aur nah ko’ī chār dīwārī thī jo 

mujhe terī nigāhoṅ se c̥hupā sake aur nah ko’ī panāh-gāh thī jahāṅ tere 

ḳhauf se panāh le sakūṅ. Gunāhoṅ ke eʻterāf karne kā. Lehāz̲ā aisā nah 

ho keh tere dāmane faz̤l (kī wusʻateṅ) mere liye taṅg ho jā’eṅ aur ʻafw-

o dar-guzar bhī mujh tak pahŏṅchne hī nah pā’e aur nah taubah-guzār 

bandoṅ meṅ sab se ziyādah nā-kām s̲ābit hūṅ aur nah tere pās ummīdeṅ 

le kar āne wāloṅ meṅ sab se ziyādah nā-ummīd rahūṅ (Bāre Ilāhī!) Mujhe 

baḳhsh de is liye keh tū baḳhshne wāloṅ meṅ sab se beh-tar hai. 

 Ae Allāh! Tū ne mujhe (iṭāʻat kā) ḥukm diyā magar maiṅ use bajā 

nah lāyā aur (bure aʻmāl se) mujhe rokā magar un kā murtakib hotā rahā 

aur bure ḳhayālāt ne jab gunāh ko ḳhụsh-numā kar ke dikhāyā to (tere 

aḥkām meṅ) kotāhī kī. Maiṅ nah rozah rakhne kī waj·h se din ko gawāh 

banā saktā hūṅ aur nah namāze shab kī waj·h se rāt ko apnī sipar banā 

saktā hūṅ aur nah kisī Sunnat ko maiṅ ne zindah kiyā hai keh us se tăḥsīn-

o s̲anā’ kī tawaqqŏʻ karūṅ. Siwā’e tere wājibāt ke keh jo unheṅ z̤ā’eʻ kare 

woh băhr-ḥāl halāk-o tabāh hogā aur nawāfil ke faz̤l-o sharaf kī waj·h se 

bhī tujh se tawassul nahīṅ kar saktā dar-ṣūrat yeh keh tere wājibāt ke 

bŏhat-se sharā’iṭ se ġhaflat kartā rahā aur tere aḥkām ke ḥudūd se tajāwuj 

kartā huwā maḥārime sharīʻate kā dāman chāk karta rahā aur kabīrah 

gunāhoṅ kā murtakib hotā rahā jin kī ruswā’iyoṅ se ṣirf terā dāmane 

ʻafw-o raḥmat pardah-posh rahā. 

 Yeh (merā mauqif) us shaḳhṣ kā mauqif hai jo tujh se sharm-o 

ḥayā karte huwe apne nafs ko burā’iyoṅ se roktā ho aur us par nā-rāz̤ ho 

aur tujh se rāz̤ī ho aur tere sāmne ḳhauf-zadah dil, ḳhamīdah-gardan aur 

gunāhoṅ se bojhal pīt̥h ke sāth ummīd-o bīm kī ḥālat meṅ īstādah ho. 

Aur tū un sab se ziyādah sazā-wār hai jin se us ne ās lagā’ī aur un sab se 

ziyādah ḥaq-dār hai jin se woh harāsāṅ wa ḳhā’if huwā ae mere Parwar-

digār! Jab yehī ḥālat merī hai to mujhe bhī woh chīz marḥamat farmā jis 

kā maiṅ ummīd-wār hūṅ aur us chīz se muṭma’in kar jis se ḳhā’if hūṅ 

aur apnī raḥmat ke inʻām se mujh par eḥsān farmā. Is liye keh tū un 

tamām logoṅ se jin se sawāl kiyā jātā hai ziyādah saḳhī wa Karīm hai. 

 Ae Allāh! Jab keh tū ne mujhe apne dāmane ʻafw meṅ c̥hupāyā 

liyā hai aur ham-saroṅ ke sāmne is dāre fanā meṅ faz̤l-o karam kā jāmah 

păhnāyā hai to dāre baqā kī ruswā’iyoṅ se bhī panāh de. Us maqām par 

keh jahāṅ muqarrab firishte, muʻazzaz-o bā-waqār Paiġhambar, shahid-

o ṣāleḥ afrād sab ḥāz̤ir hoṅge. Kuc̥h to ham-sā’e hoṅge jin se meṅ apnī 

burā’iyoṅ ko c̥hupātā rahā hūṅ aur kuc̥h ḳhẉesh-o aqārib hoṅge jin se 

maiṅ apne poshīdah kāmoṅ meṅ sharm-o ḥayā kartā rahā hūṅ. 

 Ae mere Parwar-digār! Maiṅ ne apnī pardah-poshī maiṅ un par 

bharosā nahīṅ kiyā aur maġhfirat ke bāre meṅ Parwar-digārā tujh par 

eʻtemād kiyā hai aur tū un tamām logoṅ jis par eʻtemād kiyā jātā hai 

ziyādah sazā-wāre eʻtemād hai aur un sab se ziyādah ʻaṭā karne wālā hai 

jin kī ṭaraf rujūʻ huwā jātā hai aur un sab se ziyādah mehr-bān hai jin se 

raḥm kī iltejā kī jātī hai. Lehāz̲ā mujh par raḥm farmā. 

 Ae Allāh! Tū ne mujhe bā-ham paiwastah had̥d̥iyoṅ aur taṅg rahoṅ 

wālī ṣulb se taṅg nā’e raḥm meṅ keh jise tū ne pardoṅ meṅ c̥hupā rakhā 

hai ek z̲alīl pānī (nuṭfah) kī ṣūrat meṅ utārā jahāṅ tū mujhe ek ḥālat se 

dūsre ḥālat kī ṭaraf muntaqil kartā rahā yahāṅ tak keh tū ne mujhe is ḥad 

tak pahŏṅchā diyā jahāṅ merī ṣūrat kī takmīl ho ga’ī. Phir mujh meṅ 

aʻz̤ā’-o jawāreḥ wadīʻat kiye jaisā keh tū ne apnī Kitāb meṅ z̲ikr kiyā hai 

keh (maiṅ) păhle nuṭfah thā phir munjamid-ḳhūn huwā, phir gosht kā ek 

lothr̥ā, phir had̥d̥iyoṅ kā ek d̥hāṅchah, phir un had̥d̥iyoṅ par gosht kī 

taheṅ char̥hā dīṅ. Phir jaisā tū ne chāhā ek dūsrī ṭarḥ kī maḳhlūq banā 

diyā. 

 Aur jab maiṅ terī rozī kā mŏḥtāj huwā aur tere luṭf-o eḥsān kī dast-

gīrī se be-niyāz nah răh sakā tū ne us bache huwe khāne pānī meṅ se jise 

tū ne us kanīz ke liye jārī kiyā thā jis ke shikam meṅ tū ne mujhe t̥hăhrā 

diyā aur jis ke raḥm meṅ mujhe wadīʻat kiyā thā merī rozī kā sar-o sāmān 

kar diyā. Ae mere Parwar-digār un ḥālāt meṅ agar tū ḳhụd merī tadbīr 

par mujhe c̥hor̥ detā ya merī hī qūwat ke ḥawāle kar detā to tadbīr mujhe 

se kanārā-kash aur qūwat mujh se dūr răhtī. Magar tū ne apne faz̤l-o 

eḥsān se ke shafīq-o mehr-bān kī ṭarḥ merī parwarish kā ehtemām kiyā 

jis kā tere faz̤le be-pāyāṅ kī ba-daulat us waqt silsilah jārī hai keh nah 

tere ḥusne sulūk se kabhī măḥrūm rahā aur nah tere eḥsānāt meṅ kabhī 

tāḳhir hū’ī lekin is ke bā-wujūd yaqīn-o eʻtemād qawī nah huwā keh 

maiṅ ṣirf is kām ke liye waqf ho jātā jo tere nazdīk mere liye ziyādah 

sūd-mand hai. 

 (Is be-yaqīnī kā sabab yeh hai keh) bad-gumānī aur kam-zorī, 

yaqīn ke silsilah meṅ merī bāg shayṭān ke hāth meṅ hai is liye maiṅ us 

kī bad-ham-sā’egī aur apne nafs kī farmān-burdārī kā shikwah kartā hūṅ 

aur us ke tasalluṭ se tere dāman meṅ ḥifẓ-o nigah-dāsht kā ṭālib hūṅ. Aur 

tujh se ʻājizī ke sāth iltejā kartā hūṅ keh us ke makr-o fareb kā ruḳh mujh 

se mor̥ de aur tujh se sawāl kartā hūṅ keh mere rozī kī āsān sabīl paidā 

kar de. 

 Tere hī liye ḥamd-o satā’ish hai keh tū ne az-ḳhụd baland pāyāh 

neʻmateṅ ʻaṭā kīṅ aur eḥsān-o inʻām par (dil meṅ) shukr kā ilqā’ kiyā. Tū 

Muḥammad aur un kī Āl par aur un ke Aṣḥāb par raḥmat nāzil farmā aur 

mere liye rozī sahlal-o āsān kar de. Aur jo andāzah mere liye muqarrar 

kiyā hai us par qanāʻat kī taufiq de aur jo ḥiṣṣah mere liye muʻayyan kiyā 

hai us par mujhe rāz̤ī kar de aur jo jism kām meṅ ā chukā aur jo ʻumr 

guzar chukī hai use apnī iṭāʻat kī rāh meṅ măḥsūb farmā. Bilā shub·hah 

tū asbābe rizq muhayyā karne wāloṅ meṅ sab se beh-tar hai. 

﴾13 ﴿ 

Munājāte Mutaz ̲allilīn 

Bismi Allāhi al-Raḥmāni al-Raḥīm 

 Ae mere Āqā! Ae mere Mālik tū Āqā hai maiṅ bandah aur bande 

par Āqā ke siwā kaun raḥm khā’egā. Mere Mawlā! Mere Āqa! Tū ʻizzat 

wālā hai aur maiṅ z̲alīl aur z̲alīl par ʻizzat-dār ke ʻilāwah aur kaun raḥm 

karegā. Mere Mālik! Mere Mālik! Tū Ḳhāliq hai aur maiṅ maḳhlūq aur 

maḳhlūq par Ḳhāliq ke siwā kaun taras khā’egā. Mere Mawlā! Mere 

Mawlā! Tū ʻaṭā karne wālā hai aur maiṅ sawālī aur sā’il par ʻaṭā karne 

wālā ke ʻilāwah kaun mehr-bānī karegā. Mere Āqā! Mere Āqā! Tū 

faryād-ras hai aur maiṅ faryādī. Aur maiṅ faryādī par faryād-ras ke 

ʻilāwahh kaun raḥm karegā. 

 Mere Mālik! Mere Mālik! Tū bāqī hai aur maiṅ fānī aur fānī par 

dā’im-o jāwīd ke ʻilāwah kaun raḥm karegā. 

 Mere Mawlā! Mere Mawlā! Tū zindah hai aur maiṅ murdah. Aur 

murdah par zindah ke siwā kaun taras khā’egā. 

 Mere Mālik! Mere Mālik! Tū ṭāqat-war hai maiṅ kam-zor. Aur 

kam-zor par ṭāqat-war ke ʻilāwah kaun raḥm karegā. 

 Mere Mawlā! Mere Mālik! Tū Ġhanī hai aur maiṅ tehī-dast aur 

tehī-dast par Ġhanī ke ʻilāwah kaun raḥm khā’egā. 

 Mere Āqā! Mere Āqā! Tū bar̥ā hai aur maiṅ c̥hot̥ā aur c̥hot̥e par 

bar̥e ke siwā kaun naẓare shafqat karegā. 

 Mee Mawlā! Mere Mawlā! Tū Mālik hai aur maiṅ ġhulām aur 

ġhulām par Mālik ke siwā kaun mehr-bānī karegā. 

 Ae woh jo sawāliyoṅ kī ḥājatoṅ kā Mālik hai aur ḳhāmosh logoṅ 

ke diloṅ kī bāteṅ jāntā hai aur woh sawāl jo tujh se kiyā jā’e, terā kān use 

suntā hai aur us kā jawāb tayyār hai ae Maʻbūd tere sab waʻde yaqīnan 

sachche haiṅ terī neʻmateṅ bŏhat ʻumdah aur terī raḥmat bar̥ī wasīʻ hai. 

 Pas maiṅ tujh se sawāl kartā hūṅ keh raḥmat nāzil farmā 

Muḥammad ṣallá Allāhu ‘alayhi wa-Ālihī wa-sallam wa Āle Muḥammad 

ṣallá Allāhu ‘alayhi wa-Ālihī wa-sallam par aur un ke Aṣḥāb par aur yeh 

keh merī dunyā aur āḳhirat kī ḥājateṅ pūrī farmā be-shak tū har chīz par 

qudrat rakhtā hai. 

﴾14 ﴿ 

Munājāte Muftaqirīn 

Bismi Allāhi al-Raḥmāni al-Raḥīm 

 Mere Maʻbūd ko’ī merī shikastagī ko (ba-ḥāl) bar nahīṅ saktā 

magar terā luṭf-o mehr-bānī aur mujhe mŏḥtājī se ko’ī nahīṅ nikāl saktā 

magar terī nawāzish aur terā eḥsān ko’ī mere ḳhauf ko sukūṅ meṅ nahīṅ 

badal saktā magar terī panāh mere z̲illat ko ʻizzat se nahīṅ badal saktā 

magar terī qūwat merī ārzū pūrī nahīṅ ho saktī magar tere faz̤l se merī 

ḥājat bar nahīṅ ātī magar terī baḳhshish ko’ī merī z̤arūrat pūrī nahīṅ kartā 

siwā’e tere merī muṣībat nahīṅ kat̥tī ba-juz is ke keh tū raḥmat farma’e 

merā be-chāragī rafʻa nahīṅ hotī siwā’e terī mehr-bānī ke mere sīne kī 

jalan ko terā hī wiṣāl t̥hnd̥ā kar saktā hai mere soze dil ko terī mulāqāt hī 

sard kar saktī hai mere shauq ko tere jalwe kā naẓārah hī taskīn de saktā 

hai siwā’e tere qurb ke mujhe qarār nahīṅ mil saktā mere ranj-o ġham ko 

terī ḳhụsh-nūdī hī mit̥ā saktī hai aur merī bīmrī dūr nahīṅ hū’ī magar terī 

dawā se merā ġham nahīṅ jātā magar tere qurb se terī hī chahsm-poshī 

mere zaḳhm ko achc̥hā kar saktī hai terā ʻafw hī mere dil ke mail ko ṣāf 

kar saktā hai tere hī ḥukm se mere sīne kā wăhm dūr ho sakta hai. 

 Pas ae ummīd karne wāloṅ kī ummīd kī intehā’ ae sawāliyoṅ kī 

intehā ae ṭalab karne wāloṅ kī intehā’ī ṭalab ae raġhbat karne wāloṅ kī 

raġhbat se bālā-tar ae nekū-kāroṅ ke sar-parast. Ae d̥are huwoṅ kī panāh-

gāh ae be-qarāroṅ kī duʻā’eṅ qubūl karne wāle ae nā-dāroṅ ke sarmāyah 

ae dar-māṅdoṅ ke ḳhazāne ae dād-ḳhẉāhoṅ ke dād-ras ae fuqarā’-o 

masākīn kī ḥājateṅ pūrī karne wāle ae ʻizzat-dāroṅ meṅ bar̥e ʻizzat-dār 

ae sab se ziyādah raḥm karne wāle. 

 Tere āge ʻājizī aur tujhī se sawāl kartā hūṅ tere hī sāmne faryād-o 

zārī kartā hūṅ. 

 Maiṅ sawāl kartā hūṅ keh apnī riz̤ā mujh tak pahŏṅchā de aur 

hameshah mujh par eḥsān-o karam farmā. 

 Hān ab maiṅ tere dare saḳhāwat par ā khar̥ā hūṅ aur tere beh-tarīn 

ʻaṭīyāt kā muntaẓar hoṅ aur terī maz̤būṭ rassī ko pakr̥e huwe hoṅ aur terī 

mŏḥkam d̥orī ko thāme huwe hoṅ. 

 Mere Maʻbūd apne is past bande par raḥm farma jis kī zabān guṅg 

aur ʻamal bŏhat kam hai is par apnī fazoṅ-tar saḳhāwat se eḥsān farmā 

aur apne baland-tar sā’e tale panāh de yā Karīm yā Jamīl ae sab se 

ziyādah raḥm karne wāle. 

﴾15 ﴿ 

Munājāte Muz̤ṭarrīn 

Bismi Allāhi al-Raḥmāni al-Raḥīm 

Ae Maʻbūd! Ḥam apne gunāhoṅ se terī ṭaraf bhāge haiṅ, hameṅ 

taubah karne wāloṅ kī-sī panāh de aur tawajjŏh kar keh ham baḳhshish 

ke ṭālib haiṅ, baḳhsh de panāh dete huwe, panāh de keh ṭālibe panāh haiṅ, 

hameṅ panāh meṅ le, keh sar-nigūṅ haiṅ, hameṅ ruswā nah kar keh d̥arne 

wāle haiṅ, ham ḳhẉāhāṅ haiṅ, amān de, ham sā’il haiṅ, shafāʻat qubūl 

farmā aur ḥājat pūrī kar, be-shak tū duʻā sun·ne wālā hai, qarīb-tar, qubūl 

karne wālā. 

 Ae Maʻbūd! Tū merā Parwar-digār aur maiṅ terā bandah hūṅ aur 

bande ko ziyādah ḥaq hai, keh apne Parwar-digār se sawāl kare aur 

bandoṅ se tere jaise karam-o baḳhshish kā sawāl nahīṅ kiyā jā sakta. 

 Ae ṣā’iloṅ ke liye markaz aur ae mŏḥtājoṅ kī ḥājat bar-ārī kī āḳhirī 

ummīd-gāh, ae faryād karne wāloṅ ke faryād-ras, ae be-chāroṅ kī 

duʻā’eṅ qubūl karne wāle, ae bhāgne wāloṅ kī jā’e-panāh, ae chīḳh-o 

pukār karne wāloṅ ke madad-gār aur ae dabā’e ga’e logoṅ ke Parwar-

digār! Ae dukhī logoṅ ke dukh dūr karne wāle! Ae pareshāniyoṅ kī 

pareshānī hat̥āne wāle aur ae bar̥ī musībat ke dūr karne wāle yā Allāh ae 

raḥm karne wāle ae mehr-bān ae sab se ziyādah raḥm karne wāle raḥmat 

nāzil farmā Sarkār Muḥammad ṣallá Allāhu ‘alayhi wa-Ālihī wa-sallam 

wa Āle Muḥammad ṣallá Allāhu ‘alayhi wa-Ālihī wa-sallam par aur un 

ke Aṣḥāb par aur baḳhsh de mere gunāh mere ʻaib, merī burā’iyān, merī 

nā-inṣāfī, merā jurm aur apne nafs par merī ziyādatī aur mujh par apnā 

faz̤l-o karam aur raḥmat farmā kyūṅ-keh tere siwa kisi ko yeh iḳhtiyār 

nahīṅ aur mujhe muʻāf farmā aur mere guzashtah gunāh muʻāf kar de aur 

baqāyā zindagī meṅ mujhe gunāh se bachā’e rakh aur pardah-poshī 

farmā, merī, mere wālidain kī, merī aulad aur ʻazīzoṅ kī, mere milne 

wāloṅ kī aur Mominīn-o Momināt meṅ se jo mere ham-qadam haiṅ, un 

sab kī dunyā aur āḳhirat meṅ pardah-poshī farmā, kyūṅ-keh yeh bāt kullī 

ṭaur par tere iḳhtiyār meṅ hai aur tū baḳhsh dene meṅ wusʻat wālā hai, 

pas nā-ummīd nah kar, mere Āqā! Merī duʻā rad nah kar aur merā hāth 

mere sīne kī ṭaraf nah palt̥ā ḥattá keh mujhe woh sab kuc̥h de aur merī 

sab ḥājateṅ purī kar de jo maiṅ ne ṭalab kīṅ aur apne faz̤l se mujh kuc̥h 

ziyādah bhī de, keh be-shak tū har chīz par qudrat rakhtā hai aur ham terī 

hī ṭaraf raġhbat karte haiṅ. 

 Ae Maʻbūd! Tere liye achc̥he-achc̥he nām haiṅ aur baland-tarīn 

shāneṅ haiṅ, bar̥ā’iyāṅ aur neʻmateṅ haiṅ, maiṅ sawāl kartā hūṅ tujh se, 

ba-wāsiṭah tere nām (Allāh Raḥmān Raḥīm) ke, agar tū ne is rāt meṅ 

malā’ikah aur rūḥ ko zamīn par utārne kā faiṣalah kar rakhā hai, to is rāt 

raḥmat farmā Sarkār Muḥammad ṣallá Allāhu ‘alayhi wa-Ālihī wa-

sallam wa Āle Muḥammad ṣallá Allāhu ‘alayhi wa-Ālihī wa-sallam par 

aur un ke Aṣḥāb par aur yeh keh merā nām nek-baḳhtoṅ meṅ, merī rūḥ 

ko shahīdoṅ ke sāth, merī nekī ko daraja’e ̒ illīyīn meṅ aur mere gunāhoṅ 

ko baḳhshe huwe qarār de aur yeh keh mujhe woh yaqīn de jo mere dil 

meṅ jamā rahe, woh īmān ʻaṭā kar jise shak kā ḳhaṭrah nah ho, jo kuc̥h 

tū ne diyā us par rāz̤i rakh, mujhe is dunyā meṅ nekī aur āḳhirat meṅ 

ḳhụsh-naṣīb farmā aur mujhe āg ke ʻaz̲āb se bachā’e rakh. 

 Ae yagānah! Ae be-niyāz! Ae Rabbe Muḥammad! Āj ġhazab-nāk 

ho Muḥammad ṣallá Allāhu ‘alayhi wa-Ālihī wa-sallam aur un ke 

ḳhandān ke nekū-kāroṅ kī ḳhāṭir aur un ke dushmanoṅ ke t̥ukr̥e-t̥ukr̥e kar 

de, unheṅ ek-ek kar ke gin le aur un meṅ se kisī ko rū’e zamīn par zindah 

nah c̥hor̥, unheṅ kabhī bhī muʻāf nah farmā, ae beh-tarīn Rafīq! Ae 

Nabiyoṅ ke baʻd bāqī răhne wāle! Tū sab se ziyādah raḥm karne wālā 

hai, aisā āġhāz̲ karne wālā hai, paidā karne wālā hai keh ko’ī bhī chīz 

tere jaisī nahīṅ hai, ae hameshah ke be-dār! Jo ġhāfil nahīṅ hotā aur woh 

zindah jise maut nahīṅ ātī, tū woh hai jo har roz niralī shān rakhta hai, tū 

Ḥaz̤rat Muḥammad ṣallá Allāhu ‘alayhi wa-Ālihī wa-sallam kā pusht-

panāh, un kā madad-gār aur un ko faz̤īlat dene wālā hai, maiṅ sawālī hūṅ 

terā keh Ḥaz̤rat Muḥammad ṣallá Allāhu ‘alayhi wa-Ālihī wa-sallam ke 

Waṣī, un ke jā-nishīn aur un ke jā-nishīnoṅ meṅ se ʻadl-o inṣāf qā’im 

karne wāle kī madad farmā, terī raḥmateṅ hoṅ us par aur un sab par, un 

sab kī madad-o nuṣrat farmā. 

 Baḳhshish chāhtā hūṅ Ḳhudā se, jo merā Rab hai aur us ke ḥuz̤ūr 

taubah kartā hūṅ, be-shak merā Rab nazdīk aur duʻā qubūl karne wālā 

hai, baḳhshish chāhtā hūṅ Ḳhudā se jo merā Rab hai aur us ke ḥuz̤ūr 

taubah kartā hūṅ, be-shak merā Rab mehr-bān maḥabbat wālā hai, 

baḳhshish chāhtā hūṅ Ḳhudā se jo merā Rab hai aur us ke ḥuz̤ūr taubah 

kartā hūṅ, kyūṅ-keh woh bŏhat baḳhshne wālā hai. 

 Ae Maʻbūd! Mujhe baḳhsh de be-shak tū sab se ziyādah raḥm 

karne wālā hai. Mere Rab maiṅ ne burā ʻamal kiyā aur apnī jān par ẓulm 

kiyā, pas mujhe baḳhsh de keh tere siwā ko’ī gunāhoṅ kā muʻāf karne 

wālā nahīṅ, baḳhshish chāhtā hūṅ Allāh se jis ke siwā ko’ī Maʻbūd nahīṅ, 

wohī zindah pā’indah burd-bār bar̥ā’ī wālā, mehr-bān, bar̥e se bar̥e gunāh 

ko baḳhsh dene wālā hai, maiṅ us ke ḥuz̤ūr taubah kartā hūṅ, Allāh se 

baḳhshish chāhtā hūṅ, be-shak Allāh hai baḳhsh dene wālā, mehr-bān. 

﴾16 ﴿ 

Munājāte Mustaġhīs ̲īn 

Bismi Allāhi al-Raḥmāni al-Raḥīm 

 Mere Allāh aur mere Āqā! Terī ʻizzat-o jalāl kī qasam! Keh agar 

tū mere gunāhoṅ kī bāz-purs karegā to maiṅ tere ʻafw kī ḳhẉāhish 

karūṅgā, agar tū ne merī pastī par pūc̥h-gac̥h kī to maiṅ terī mehr-bānī kī 

tamannā karūṅgā, agar tū mujhe dozaḳh meṅ d̥ālegā to maiṅ wahāṅ ke 

logoṅ ko batā’ūṅgā keh maiṅ tujh se maḥabbat kartā rahā hūṅ. 

 Mere Maʻbūd mere Sardār! Agar tū ne apne pyāroṅ aur farmān-

burdāoṅ ke siwā kisī ko muʻāfī nah dī to gunāh-gār log kis se faryād kar 

sakeṅge, aur agar tū ṣirf apne wafā-dāroṅ ko ʻizzat ʻaṭā farmā’egā to phir 

ḳhaṭā-kār log kis se dād-ḳhẉāh hoṅge. 

 Mere Maʻbūd! Agar tū mujhe jahannam meṅ d̥ālegā to us meṅ tere 

dushmanoṅ hī ko ḳhụshī hogī, aur agar tū ne mujhe jannat meṅ dāḳhil 

kiyā to us meṅ tere Nabī ko masarrat hogī, aur qasam ba-Ḳhudā! Keh 

maiṅ yeh jāntā hūṅ keh tujhe apne dushman kī ḳhụshī kī nisbat apne Nabī 

kī ḳhụshī manẓūr hogī. 

 Ae Allāh! Maiṅ sawālī hūṅ tujh se keh mere dil ko apnī maḥabbat 

se, apne rŏʻb se, aur apnī Kitāb kī taṣdīq se bhar de, nīz mere dil ko īmān, 

ḳhauf aur shauq se pur kar de. Ae buzurgī aur ʻizzat ke Mālik mere liye 

apnī ḥuz̤ūrī măḥbūb banā aur mujh se mulāqāt ko măḥbūb rakh aur mere 

liye apnī mulāqāt ko ḳhụshī, kushādagī aur faḳhr-o ̒ izzat kā z̲arīʻah banā. 

 Ae Maʻbūd! Mujhe guzre huwe nek logoṅ se mulḥiq farmā de aur 

maujūdah nek logoṅ meṅ shāmil kar de. 

 Mere liye nekū-kāroṅ kā rāstah muqarrar kar de aur mere nafs ke 

bāre meṅ merī madad kar, jaise tū apne nek bandoṅ kī un ke nafsoṅ par 

madad farmātā hai, mere ʻamal kā anjām ḳhair ke sāth kar aur apnī 

raḥmat se us ke s̲awāb meṅ mujhe jannat ʻaṭā farmā aur jo nek ʻamal tū 

ne mujhe ʻaṭā kiyā hai us par mujh ko s̲ābit-qadam rakh. Ae pālne wāle 

aur jis bura’ī se mujhe nikālā hai us kī ṭaraf nah palt̥a. Ae jahānoṅ ke 

Parwar-digār! 

 Ae Maʻbūd! Maiṅ tujh se woh īmān māṅgtā hūṅ jo tere ḥuz̤ūr merī 

peshī se păhle ḳhatm nah ho, mujhe zindah rakhnā hai to usī par zindah 

rakh aur maut denī hai to usī par de. Jab mujhe ut̥ha’e to usī par ut̥hā 

khar̥ā kar. Aur mere dil ko Dīn meṅ dikhāwe, shak aur satā’ish-ṭalabī se 

pāk rakh, yāhāṅ tak keh merā ʻamal tere liye ḳhāṣ ho jā’e. 

 Ae Maʻbūd! Mujhe apne Dīn kī păhchān, apne ḥukm kī samajh, 

aur apne ̒ ilm kī sūjh-būjh ̒ ināyat farmā, aur mujhe apnī raḥmat ke donoṅ 

ḥiṣṣe aur aisī parhez-gārī de jo mujhe terī nā-farmānī se roke aur mere 

chehre ko apne nūr se raushan farmā, merī chāhat us meṅ qarār de, jo 

tere pās hai aur mujhe apnī rāh meṅ aur apne Rasūl ṣallá Allāhu ‘alayhi 

wa-Ālihī wa-sallam ke guroh meṅ maut de, keh raḥmat ho Ḳhudā kī un 

par aur un kī Āl par aur un ke Aṣḥāb par. 

 Ae Maʻbūd! Maiṅ terī panāh letā hūṅ sustī, bad-dilī, pareshānī, 

buzdilī, kanjūsī, farāmoshī, saṅg-dilī, ḳhẉārī, aur faqr-o fāqah se terī 

pānāh letā hūṅ, aur tamām saḳhtiyoṅ aur be-ḥayā’ī ke khule c̥hupe 

kāmoṅ se terī panāh letā hūṅ. 

 Aur terī panāh letā hūṅ ser nah hone wāle nafs, pur nah hone wāle 

shikam, ʻājiz nah hone wāle dil, sunī nah jāne wālī duʻā aur fā’edah nah 

dene wāle kām se. 

 Aur terī panāh letā hūṅ, ae pālne wāle! Apne nafs, apne Dīn, apne 

māl aur jo tū ne mujhe diyā hai. Us meṅ rāṅde huwe shayṭān se, be-shak 

tū sun·ne jān·ne wālā hai. 

 Ae Maʻbūd! Sach to yeh hai keh tujh se mujhe ko’ī panāh nahīṅ 

de saktā, nah hī tere siwā ko’ī panāh-gāh pātā hūṅ, pas mere nafs ko apnī 

ṭaraf ke kisī ʻaz̲āb meṅ nah d̥āl, nah mujhe kisī tabāhī kī ṭaraf palt̥ā aur 

nah mujhe dard-nāk ʻaz̲āb kī ṭaraf rawānah kar. 

 Ae Maʻbūd! Merā ʻamal qubūl farmā, mere z̲ikr ko baland kar, 

mere maqām ko ūṅchā kar aur mere gunāh mit̥ā de. Mujhe mere gunāhoṅ 

ke sāth yād nah farmā aur mere bait̥hne kā s̲awāb, merī guftgū kā s̲awāb 

aur merī duʻā kā s̲awāb, apnī ḳhụsh-nūdī wa jannat kī shakl meṅ de. Aur 

ae pālne wāle! Woh sab kuc̥h de jo maiṅ ne māṅgā hai aur apne faz̤l se 

us meṅ iz̤āfah kar de, be-shak maiṅ terī chāhat rakhtā hūṅ ae jahānoṅ ke 

pālne wāle. 

 Ae Maʻbūd! Be-shak tū ne apnī Kitāb meṅ meṅ yeh ḥukm nāzil 

kiyā hai keh jo ham par ẓulm kare use muʻāf kar deṅ, z̤arūr ham ne apne 

nafsoṅ par ẓulm kiyā to hameṅ muʻāf farmā. Yaqīnan tū ham se ziyādah 

us kā ăhl hai, tū ne hameṅ ḥukm diyā keh ham sawālī ko apne darwāzoṅ 

se nah hat̥kā’eṅ aur maiṅ tere ḥuz̤ūr sawālī ban ke āyā hūṅ. Pas mujhe 

nah hat̥ā, magar jab merī ḥājat pūrī kar de tū ne hameṅ ḥukm diyā keh jo 

afrād hamāre ġhulām haiṅ un par eḥsān kareṅ. Aur ham tere ġhulām haiṅ 

pas hamārī gardaneṅ āg se āzād farmā. 

 Ae waqte muṣībat merī panāh-gāh! Ae saḳhtī ke haṅgām merī 

faryād-ras, tujh se faryād kartā hūṅ aur tujh se dād-ḳhẉāh hūṅ, maiṅ 

panāh chāhtā hūṅ terī, nah kisī aur kī aur siwā’e tere kisī se kushā’ish kā 

ṭālib hūṅ, pas merī faryād sun aur rahā’ī de. 

http://www.tahirulqadribooks.com/


Munājāte Imām Zayn al-ʻĀbidīn ‘alayhi al-salām  ﴾98﴿ 
 

 

www.TahirulQadriBooks.com  

 Ae woh jo qadī ko c̥hur̥ātā hai aur bŏhat sāre gunāh muʻāf kartā 

hai, mere thor̥e ʻamal ko qubūl farmā aur mere bŏhat sāre gunāh muʻāf 

kar de. Be-shak tū bŏhat raḥm karne wālā bŏhat baḳhshne wālā hai. 

 Ae Maʻbūd! Maiṅ tujh se aisā īmān-o yaqīn māṅgtā hūṅ jo mere 

dil meṅ jamā rahe, yahāṅ tak keh maiṅ samjhūṅ keh mujhe ko’ī chīz 

nahīṅ pahŏṅchatī siwā’e is ke jo tū ne mere liye likhī hai aur mujhe is 

zindagī par shād rakh, jo tū ne mere liye qarār dī, ae sab se ziyādah raḥm 

karne wāle. 

﴾17 ﴿ 

Munājāte Z̲ākirīn 

Bismi Allāhi al-Raḥmāni al-Raḥīm 

 Mere Maʻbūd agar terā ḥukm mān·nā wājib nah hotā to maiṅ terā 

z̲ikr apnī zabān par nah lātā kyūṅ-keh maiṅ terā jo z̲ikr kartā hūṅ woh 

mere andāze se hai nah terī shan ke muṭābiq aur merī kyā bisāṭ keh maiṅ 

terī taqdīs-o pākīzagī kā maḥal qarār pā sakūṅ yeh chīz ham par terī 

ʻaẓīm neʻmatoṅ meṅ se hai keh terā z̲ikr hamārī zabānoṅ par jārī hai aur 

hameṅ tujh se duʻā māṅgne aur terī pākīzagī wa naẓāfat bayān karne kī 

ijāzat hai. 

 Mere Maʻbūd hameṅ apne z̲ikr kī taufīq de keh ham nihāṅ aur 

ʻiyāṅ, rāt aur din, ẓāhir-o poshīdah aur ḳhụshiy-o ġham terā z̲ikr kiyā 

kareṅ hameṅ apne poshīdah z̲ikr se mānūṣ farmā hameṅ pākīzah ʻamal 

aur pasandīdah koshish meṅ lagā aur pūrī mīzān se hameṅ jazā de. 

 Mere Maʻbūd maḥabbat bhare dil tujh se lagā’o rakhe huwe haiṅ 

terī maʻrefat meṅ muḳhtalif qism kī ʻaqleṅ ittefāq rakhtī haiṅ pas dil 

chain nahīṅ pakar̥te magar tere z̲ikr se aur terī z̲āt par yaqīn se nufūs ko 

sukūn miltā hai tū hī hai. 

Jis kī tasbīḥ par jagah hotī hai aur jo har zamāne meṅ Maʻbūd rahā 

hai aur har waqt har jagah maujūd hotā hai aur har zabān meṅ pukārā jātā 

hai aur har dil meṅ terī ʻaẓamat qā’im hai maiṅ muʻāfī chāhtā hūṅ tujh 

se tere z̲ikr ke siwā har laz̲z̲at par terī maḥabbat ke siwā har rāḥat par terī 

qurbat ke siwā ahr ḳhụshī par aur muʻāfī chāhtā hūṅ tujh se terī iṭāʻat ke 

siwā har kām par. 

Mere Maʻbūd tū ne hī kahā hai aur terā qaul ḥaq hai keh ae īmān 

lāne wālo z̲ikr karo Allāh kā bŏhat ziyādah z̲ikr aur ṣubḥ-o shām us kī 

pākīzagī bayān karo nīz tū ne hī kahā aur terā qaul ḥaq hai pas tum mujhe 

yād karo maiṅ tumheṅ yād karūṅgā. 

Tū ne hameṅ apnī yād kā ḥukm diyā aur ham se waʻdah kiyā is 

par keh tū bhī hameṅ yād karegā yeh hamāre liye sharfe eḥterām aur 

bar̥ā’ī hai to ab ham tujhe yād kar rahe haiṅ jaise tū ne ḥukm diyā hai pas 

tū bhī ham se kiyā huwā waʻdah pūrā kar ae yād karne wāloṅ ko yād 

karne wāle aur ae sab se ziyādah raḥm karne wāle. 

﴾18 ﴿ 

Munājāte Shākirīn 

Bismi Allāhi al-Raḥmāni al-Raḥīm 

 Mere Maʻbūd terī lagā-tār baḳhshishoṅ ne mujhe terā shukr adā 

karne se ġhāfil kar diyā hai aur terī pai dar pai hone wālī mehr-bāniyoṅ 

ne mujhe terī taʻrīfoṅ ke bayān se be-dhyān kar diyā aur terī musalsal 

neʻmatoṅ ne mujhe tere eḥsānāt ke z̲ikr se thakā kar rakh diyā. 

 Yahī maqām hai us shaḳhṣ kā jo terī neʻmato kā mŏʻtarīf hai aur 

un par shukr se qāṣir rahā woh apnī is be-dhyānī aur nā-fikrī par ḳhụd hī 

gawāh hai aur tū hī woh shafīq-o mehr-bān nek-nām saḳhī hai jo apnī 

dar-gāh kā qaṣd karne wāloṅ ko nā-ummīd nahīṅ kartā aur ārzū-mandoṅ 

ko apne āstāṅ se dūr nahīṅ kartā tere hī dar par ummīd-wāroṅ ke sāmān 

utarte haiṅ aur tere hī maidān meṅ ṭālibāne neʻmat kī tamannā’eṅ jagah 

pātī haiṅ pas hamārī chāhatoṅ ke muqābale meṅ nā-ummīdī wa yās nah 

de aur hameṅ nau-ummīdī aur pashemānī kā pairāhan nah păhnā. 

 Mere Maʻbūd terī buzurg-tar neʻmatoṅ ke sāmne merā shukr-o 

sipās hech hai terī bar̥ā’iyoṅ ke muqābil merī zabān se terī taʻrīf-o zikr 

be-māyah hai. 

 Terī neʻmatoṅ ne mujhe īmān ke nūrānī ḥulloṅ se d̥hāṅp diyā aur 

terī ḳhụsh-ā’ind bhalā’ī ne mujhe ʻizzat ke tāj păhnā’e haiṅ tū ne mujhe 

faḳhr ke woh ḥalqe păhnā’e jo utarte nahīṅ aur gardan meṅ woh ṭauq d̥ālā 

jo t̥ūt̥tā nahīṅ terī mehr-bāniyāṅ ziyādah haiṅ merī zabān un ko shumār 

karne se ʻājiz hai aur terī neʻmateṅ kas̲īr haiṅ merā făhm un ko samajhne 

se qāṣir hai cheh-jā’e-keh un kī taʻdād ko jān sake. 

 To maiṅ kaise maqāme shukr ḥāṣil karūṅ keh merā shukr karnā 

bhī mŏḥtāje shukr hai to jab maiṅ kahūṅ keh terī liye ḥamd hai us ke liye 

mujh par wājib hai keh maiṅ kahūṅ tere liye ḥamd hai. 

 Pas jaise tū ne hameṅ apne luṭf se ġhiz̲ā dī aur apne eḥsān se 

parwarish kī hai to ham par apnī kas̲īr neʻmateṅ bhī tamām farmā aur 

ʻaz̲āb kī saḳhtiyāṅ ham se dūr kar de aur hameṅ dunyā-o āḳhirat meṅ 

beh-tar aur besh-tar ḥiṣṣah ʻaṭā farmā. 

 Ab bhī aur tab bhī tere liye ḥamd hai terī beh-tarīn āzmā’ish aur 

kas̲īr neʻmatoṅ par aisī ḥamd jo terī riz̤ā ke muwāfiq ho aur tere ʻaẓīm 

eḥsān-o baḳhshish ko ḥāṣil kare ae ʻAẓīm ae Karīm terī raḥmat kā 

wāsiṭah ae sab se ziyādah raḥm karne wāle. 

﴾19 ﴿ 

Munājāte Muṭīʻīn 

Bismi Allāhi al-Raḥmāni al-Raḥīm 

 Ae Maʻbūd hameṅ apnī farmān-burdārī kī taʻlīm de aur apnī nā-

farmānī se bachā’e rakh hamāre liye un tamannā’oṅ tak pahŏṅchnā āsān 

farmā jo terī riz̤ā ḥāṣil karne kā z̲arīʻah hoṅ hameṅ apnī jannat ke wasṭ 

meṅ jagah de hamārī āṅkhoṅ se shak ke bādal dūr kar de hamāre diloṅ 

se shub·hah wa ḥijāb kī rukāwat̥eṅ hat̥ā de aur hamāre z̤amīroṅ se bāṭil 

ko mit̥ā de hamāre bāṭin meṅ ḥaq ko qā’im kar de kyūṅ-keh shukūk aur 

gumān fitnah paidā karte haiṅ aur baḳhshishoṅ aur eḥsānoṅ kī chamak 

par dāġh lagāte haiṅ. 

 Ae Maʻbūd hameṅ najāt kī kashtiyoṅ meṅ jagah de apne ḥuz̤ūr 

munājāte laz̲z̲at naṣīb farmā hameṅ apnī dostī ke ḥauz̤oṅ meṅ dāḳhil kar 

aur apnī maḥabbat aur qurb kī mit̥hās chakhā de hamārā jihād apnī rāh 

meṅ qarār de aur apnī iṭāʻat kī himmat ʻaṭā kar apne sāth muʻāmalāt meṅ 

hamārī nīyatoṅ ko ḳhāliṣ farmā keh ham tere sāth aur tere liye haiṅ terī 

bār-gāh meṅ hamārā ko’ī wasīlah nahīṅ magar ḳhụd tū hī hai. 

 Mere Maʻbūd mujhe chune huwe nek logoṅ meṅ se qarār de aur 

mujhe nekū-kār pāk dil logoṅ meṅ shāmil farmā jo ḳhūbiyoṅ meṅ āge 

bar̥hne aur nekiyoṅ meṅ jaldī karne wāle haiṅ. Jo achc̥he ās̲ār par ʻamal 

karne wāle aur niche darjoṅ kī ṭaraf jāne meṅ koshāṅ haiṅ be-shak tū har 

chīz par qudrat rakhtā hai aur qubūl karne kā ăhl hai terī raḥmat kā 

wāsiṭah ae sab se ziyādah raḥm karne wāle. 

﴾20 ﴿ 

Munājate Murīdīn 

Bismi Allāhi al-Raḥmāni al-Raḥīm 

 Tū pāk hai kitne taṅg log haiṅ rāste us ke liye jis kā răh-bar tū nah 

ho aur us ke liye ḥaq kitnā wāz̤eḥ hai jise tū rāstah batā’e. 

 Mere Maʻbūd hameṅ apnī dar-gāh tak pahŏṅchāne wāle rāstoṅ par 

chalā aur hameṅ apnī ṭaraf le jāne wāle qarīb-tarīn rāstoṅ par rawāṅ 

farmā jo dūr hai woh hamāre qarīb le ā aur mushkil aur kat̥hin hai woh 

hamāre liye āsān farmā de hameṅ apne un bandoṅ se mulḥiq kar de jo 

terī ṭaraf bar̥hne meṅ jaldī karne wāle haiṅ aur tere darwāza’e raḥmat ko 

hameshah khat̥khat̥āte haiṅ rāt din terī ʻibādat meṅ mashġhūl răhte haiṅ 

aur tere dabdabah se ḳhā’if-o tarsāṅ răhte haiṅ woh wohī haiṅ jin kī 

sairābī kī jaghoṅ ko tū ne sāf kiyā aur unheṅ un kī chāhatoṅ tak 

pahŏṅchāyā hai unheṅ apne maqāṣid meṅ kām-yāb banāyā aur apne 

karam se un kī ḥājāt pūrī farmā’ī haiṅ un ke diloṅ ko apnī maḥabbat se 

labrez kar diyā hai aur unheṅ shaffāf ghāt̥ se sairāb kiyā hai woh tujhse 

munājāt kī laz̲z̲at se terī bār-gāh meṅ pahŏṅche haiṅ aur tujhī se unhoṅ 

ne apne tamām maqāṣid ḥāṣil kiye haiṅ pas ae woh jo apnī ṭaraf se ruḳh 

karne wāloṅ kī jānib mutawajjeh hai aur apnī mehr-bānī se unheṅ 

mutawātir neʻmat dene aur baḳhshne wālā hai aur apne z̲ikr se ġhaflat 

karne wāloṅ par narm aur mehr-bān hai aur unheṅ apne darwāze par lāne 

meṅ pyār karne wālā mehr-bān hai. 

 Maiṅ tujh se sawāl kartā hūṅ keh mujhe un logoṅ meṅ rakh jo tere 

hāṅ ziyādah ḥiṣṣah rakhte haiṅ aur tere ḥuz̤ūr un kā maqām baland hai 

aur unhoṅ ne terī raḥmat kā ziyādah ḥiṣṣah pāyā hai aur woh terī maʻrefat 

meṅ se bŏhat ziyādah ḥiṣṣah le chuke haiṅ. 

 Pas merī himmat tujh tak ā kar qaṭʻ ho ga’ī hai aur maiṅ ne apnī 

chāhat terī ṭaraf pher dī hai tū hī hai keh tere siwā merā ko’ī maṭlūb nahīṅ 

merī nīṅd aur bedārī tere liye hai kisī aur ke liye nahīṅ terī mulāqāt merī 

āṅkhoṅ kī t̥hand̥ak aur tujh se milnā merī dilī arz̤ū hai mujhe terā hī shauq 

hai aur terī hī maḥabbat kā mujhe junūn hai terī chāhat merā ʻishq hai 

aur terī rizā merā maqṣūd hai terā naẓārah hī merī z̤arūrat hai terā sāth 

merī ṭalab hai terā qurb merī intehā’ī ḳhẉāhish hai aur tujh se rāz-o niyāz 

meṅ merī ḳhụshiy-o masarrat hai tū hī merī bīmāriy-o ̒ illāt kī dawā mere 

soze jigar kī shifā soze-dil kī ḳhunukī hai uar merī saḳhtī kā dūr honā 

hai. 

 Pas tū merī tanhā’ī kā sāthī ban jā merī ḳhaṭā’oṅ ko muʻāf karne 

wālā merī kotāhiyoṅ ko baḳhshne wālā merī taubah qubūl karne wālā 

merī duʻā qubūl karne wālā merī nigah-dārī kā z̲immah-dār aur kamī ko 

pūrā karne wālā bn jā mujhe ḳhụd se alag nah farmā aur nah ḳhụd se dūr 

ht̥ā ae mere liye neʻmat ae merī jannat ae merī dunyā-o āḳḥirat ae sab se 

ziyādah raḥm farmāne wāle. 

﴾21 ﴿ 

Munājāte Zāhidīn 

Bismi Allāhi al-Raḥmāni al-Raḥīm 

Mere Maʻbūd tū ne hameṅ aise ghar meṅ rakhā jo us ke fareb ke 

kudāl ne hamāre liye khodā hai aur tū ne hameṅ ārzū’oṅ ke hāthoṅ us ke 

fareb kī rassiyoṅ meṅ jakar̥ diyā hai par ham is dunyā ke fareboṅ aur 

makkāriyoṅ se terī panāh chāhte haiṅ aur ham is kī jhūt̥ī zīnatoṅ ke 

dhokoṅ se bachne ke liye terā maz̤būṭ dāman pakar̥te haiṅ keh yeh apne 

ṭalab-gāroṅ ko halāk karne wālī yahāṅ āne wāloṅ ko talaf karne wālī 

āfatoṅ se bharī bad-ḥāliyoṅ se pur-shudah hai. 

Mere Maʻbūd hameṅ is meṅ zuhd ʻaṭā farmā aur apnī madad aur 

ḥifāẓat ke sāth is se bachā’e rakh apnī muḳhālifat kī chādaroṅ ko ham se 

judā kar de apnī beh-tarīn kifāyat se hāmare umūr kī sar-parastī farmā 

hamāre liye apnī wasīʻ raḥmat farāwāṅ aur ziyādah kar de apnī ʻaṭā’oṅ 

ke faiz̤ se hameṅ beh-tarīn jazā’eṅ de hamāre diloṅ meṅ apnī maḥabbat 

ke daraḳht lagā de hameṅ apnī maʻrefat ke sabhī anwār ʻaṭā kar de aur 

apne ʻafw kī shīrīnī aur baḳhshish kī laz̲z̲at kā z̲ā’eqah chakhā apnī 

mulāqāt ke din apne jamāl se hamārī āṅkheṅ t̥hand̥ī farmā aur hamāre 

diloṅ se dunyā kī maḥabbat nikāl de jaisā keh tū ne apne maḳhṣūṣ nekū-

kāroṅ aur apne chune huwe ḳhụsh-kirdār logoṅ ke liye kiyā tujhe wāsiṭah 

terī raḥmat kā ae sab se ziyādah raḥm karne wāle aur ae sab se ziyādah 

karam karne wāle. 

﴾22 ﴿ 

Munājāte Mutawassilīn 

Bismi Allāhi al-Raḥmāni al-Raḥīm 

 Mere Maʻbūd terī dar-gāh tak merā ko’ī wasīlah nahīṅ magar terā 

karam aur mehr-bāniyāṅ aur tujh tak pahŏṅchne kā merā ko’ī z̲arīʻah 

nahīṅ magar terī raḥmat aur eḥsān aur tere Nabīye Raḥmat kī shafāʻat jo 

ummat ko gum-rāhī se nikālne wāle haiṅ un donoṅ ko mere liye apnī 

baḳhshish ke ḥuṣūl kā z̲arīʻah banā aur unhīṅ donoṅ ko mere liye apnī 

riz̤ā tak pahŏṅchne kā waṣīlah qarār de merī ummīdeṅ terī bār-gāhe 

karam se lagī haiṅ aur merī ḳhẉāhish mujhe āstāne saḳhāwat par lā’ī hai 

pas merī ummīd pūrī farmā mere ʻamal kā anjām bah-ḳhair kar mujhe un 

ăhle ṣafā meṅ qarār de jin ko tū ne apnī jannat ke bīchoṅ-bīc̥h jagah ʻaṭā 

kī hai aur unheṅ apne karāmat wāle ghar meṅ rakhā tū ne yaume mulāqāt 

apnī dar-gāh kī ṭaraf naẓar karne se un kī āṅkhoṅ ko raushan kiyā aur 

unheṅ apne qurb meṅ ṣidq kī manziloṅ kā wāris̲ banāyā. 

 Ae woh keh wārid hone wāle us se ziyādah Karīm ke hāṅ wārid 

nahīṅ hote aur nah hī qaṣd karne wāle ko’ī us se ziyādah raḥm wālā pāte 

haiṅ ae un sab se beh-tar jin se tanhā’ī meṅ mulāqāt kī jā’e aur ae bŏhat 

mehr-bān keh har daur kiyā huwā tere hī wasīʻ-o amān ʻafw meṅ panāh 

ḥāṣil kartā hai. 

 Maiṅ ne apnā hāth phailāyā aur tere dāmane saḳhāwat ko apnī 

hathelī se thām liyā hai pas mujhe nā-ummīd nah farmā aur mujhe 

ruswā’ī aur ghāt̥e se do chār nah kar ae duʻā ke sun·ne wāle ae sab se 

ziyādah raḥm karne wāle. 

 

http://www.tahirulqadribooks.com/


Munājāte Imām Zayn al-ʻĀbidīn ‘alayhi al-salām  ﴾118﴿ 
 

 

www.TahirulQadriBooks.com  

 

http://www.tahirulqadribooks.com/


Munājāte Imām Zayn al-ʻĀbidīn ‘alayhi al-salām  ﴾119﴿ 
 

 

www.TahirulQadriBooks.com  

 

http://www.tahirulqadribooks.com/


Munājāte Imām Zayn al-ʻĀbidīn ‘alayhi al-salām  ﴾120﴿ 
 

 

www.TahirulQadriBooks.com  

 

http://www.tahirulqadribooks.com/


Munājāte Imām Zayn al-ʻĀbidīn ‘alayhi al-salām  ﴾121﴿ 
 

 

www.TahirulQadriBooks.com  

 

﴾23 ﴿ 

Munājāte al-Mutawakkilīn 

Bismi Allāhi al-Raḥmāni al-Raḥīm 

 Mere Sardār tū hī merā sahārā hai, tū hī meī t̥ek hai, tū hī merī 

ummīd-gāh hai, tujhī par mujhe bharosah hai aur terī raḥmat se taʻalluq 

hai, tū jise chāhe raḥmat se nawāztā hai aur jise tū pasand kare us ko apnī 

mehr-bānī kī rāh dikhātā hai. Pas ḥamd tere hī liye keh tū ne mere dil ko 

shirk se pāk kiyā tere hī liye ḥamd hai keh tū ne merī zabān ko goyā kiyā. 

 Āyā maiṅ is kaj-maz zabān se terā shukr adā kar saktā hūṅ yā 

ʻamal meṅ koshish kar ke tujhe rāz̤ī kar saktā hūṅ. Ae Parwar-digār! Terī 

ḥamd ke muqābil merī zabān kī kyā ḥais̲īyat hai aur terī neʻmatoṅ aur 

eḥsānoṅ ke sāmne mere ʻamal kā kyā wazn hai mere Maʻbūd̥! Terī 

saḳhāwat ne merī ārzū ko bar̥hā aur terī qard-dārī ne mere ̒ amal ko qubūl 

farmāyā hai. 

 Mere Sardār! Merī raġhbat terī ṭaraf aur ḳhauf bhī tujhe se hai, 

merī ummīd terī z̲āt se hai, aur yeh mujhe tere ḥuz̤ūr khīṅch lā’ī hai. Ae 

Ḳhudā’e Yakā! Merī himmat tere ḥuz̤ūr ā ke bas ho ga’ī aur merī raġhbat 

tere ḳhazāne ke gird ghūm rahī hai, merī ummīd aur merā ḳhauf ḳhāṣ 

tere liye hai, merī maḥabbat tere sāth lagī hū’ī hai, mere hāth ne terā 

dāman thām rakhā hai, mere ḳhauf ne mujhe terī iṭāʻat kī ṭaraf bar̥hāyā 

hai. 

 Ae mere Āqā! Merā dil tere z̲ikr se zindah hai aur terī munājāt ke 

z̲arīʻe maiṅ ne apnā ḳhauf dūr kiyā hai. 

 Pas ae mere Mawlā! Aur merī ummīd-gāh, ae mere sawāl kī 

intehā’, mujhe apnī iṭāʻat meṅ lagā kar mujhe gunāh se rok de aur mere 

aur gunāh ke dar-miyān judā’ī d̥āl de pas maiṅ tujh se qadīmī ummīd aur 

bar̥ī ḳhẉāhish rakhte huwe sawāl kartā hūṅ, us mehr-bānī aur ʻināyat kā 

jo tū ne apnī z̲āt par wājib kī hū’ī hai. Pas ḥukm terā hī hai, tū Yaktā hai, 

terā ko’ī s̲ānī nahīṅ hai aur sārī maḳhlūq terā kunbah hai, jo tere iḳhtiyār 

meṅ hai aur har chīz tere sāmne jhukī hū’ī hai, tū bā-barakat hai. Ae 

jahānoṅ ke pālne wāle. 

 Mere Allāh! Raḥm farmā mujh par jab mere pās ʻaz̲r nah rahe tere 

ḥuz̤ūr bolne meṅ merī zabān guṅg ho jā’e aur tere sawāl par merī ʻaql 

gum ho jā’e, pas merī sab se bar̥ī ummīd-gāh mujhe us waqt nā-ummīd 

nah kar, jab merī ḥājat saḳht ho mujhe nā-dānī par dūr nah farmā, merī 

kam-ṣabrī par măḥrūm nah rakh, merī ḥājat ke mūṭābiq ʻaṭā kar aur merī 

kam-zorī par raḥm farmā. 

 Mere Sardār! Tū hī merā āsrā hai, tujh par bharosah hai, tujhī se 

ummīd hai, tujhī par tawakkul aur terī raḥmat se taʻalluq hai, terī d̥ewr̥hī 

par d̥erā d̥āle huwe hūṅ, terī saḳhāwat se apnī ḥājat bar-ārī chāhtā hūṅ. 

Ae mere Rab tere karam se apnī duʻā kī ibtedāʻ kartā hūṅ, tujh se taṅgī 

dūr karne kī ummīd kartā hūṅ, tere ḳhazānoṅ se apnī ʻusrat dūr karānā 

chāhtā hūṅ, tere ʻafw ke sā’e meṅ āyā khar̥ā hūṅ, merī nigāheṅ terī ʻaṭā-

o saḳhāwat kī ṭaraf ut̥htī haiṅ aur hameshah tere eḥsān kī ṭaraf naẓar 

jamā’e rakhtā hūṅ. Pas mujhe jahannam meṅ nah jalānā keh tū merī 

ummīd kā markaz hai aur mujhe Hāwiyah dozaḳh meṅ nah d̥ālnā, kyūṅ-

keh tū merī āṅkhoṅ kī t̥hand̥āk hai. 

 Ae mere Āqā! Tere eḥsān aur bhalā’ī se mujhe jo gumān hai us ko 

nah jhut̥lā, kyūṅ-keh tū hī mere jā’e-eʻtemād hai, aur mujhe apnī ṭaraf ke 

s̲awāb se măḥrūm nah farmā keh tū merī mŏḥtājī se wāqif hai. 

 Mere Allāh! Agar merī maut qarīb ā ga’ī hai aur mere ʻamal ne 

mujhe tere nazdīk nahīṅ kiyā to maiṅ apne gunāhoṅ ke iqrār ko tere ḥuz̤ūr 

apne gunāhoṅ kā ʻuz̲r qarār detā hūṅ. 

 Mere Maʻbūd! Agar tū muʻāf kar de to kaun tujh se ziyādah muʻāf 

karne wālā hai aur agar tū ʻaz̲āb de to kaun hai jo faiṣalah karne meṅ tujh 

se ziyādah ʻādil hai. 

 Raḥm farmā is dunyā meṅ merī be-kasī par maut ke waqt merī  

taklif par aur qabr meṅ merī tanhā’ī aur păhlū’e qabr meṅ merī ḳhauf 

zindagī par raḥm farmā jab maiṅ ḥisāb ke liye ut̥hāyā jā’ūṅ to apne ḥuz̤ūr 

mere bayān ko narm farmāyā, mere aʻmāl meṅ se jo logoṅ se maḳhfī haiṅ 

un par muʻāfī farmā, merī jo pardah-poshī kī hai use dā’imī kar de. Aur 

us waqt raḥm farmā, jab mere dost bistar par merī păhlū badlāte hoṅge, 

us waqt raḥm farmā jab mere nek ham-sā’e taḳhta’e ġhusl par mujhe 

idhar se udhar karte hoṅge, us waqt meh-bānī farmā jab mere rishtah-dār 

merā janāzah chāroṅ ṭaraf se ut̥hā’e huwe le jā’eṅge aur mujh par us waqt 

baḳhshish kar jab tere ḥuz̤ūr ā’ūṅgā aur qabr meṅ tanhā hūṅgā aur us 

na’e ghar meṅ merī be-kasī par raḥm-o karam farmā, yahāṅ tak keh tere 

siwā kisī aur se lagā’o nah huwā ae mere Āqā! Agar tū ne mujhe mere 

ḥāl par c̥hor̥ diyā to maiṅ tabāh ho jā’ūṅgā. 

 Mere Sardār! Agar tū ne ḳhaṭā muʻāf nah kī to kis se madad 

māṅgū, agar is muṣībat meṅ mujh par terī ʻināyat nah ho to kis se faryād 

karūṅ aur agar tū merī taṅgī dūr nah kare to kaise apnā ḥāl sunā’ūṅ. Mere 

Sardār agar tū mujh par raḥm nah kare to phir merā hai kaun jo mujh par 

raḥm karegā, agar us z̤arūrat ke din mujh par terā karam nah ho to kis se 

us kī ummīd karūṅ, jab merā waqt ḳhatm ho jā’e to gunāhoṅ se bhāg kar 

kis ke pās jā’ūṅ, ae sab se ziyādah raḥm karne wāle. 

﴾24 ﴿ 

Munājāte Muḥibbīn 

Bismi Allāhi al-Raḥmāni al-Raḥīm 

 Mere Maʻbūd kaun hai jo terī maḥabbat kī shīrīnī kā mazah chakhe 

aur phir us meṅ tabdīlī kī ḳhẉāhish kare aur kaun hai jo terī nazdīkī se 

mānūs ho aur phir us se dūrī d̥hūṅd̥e. 

 Mere Maʻbūd mujhe un logoṅ meṅ qarār de jin ko tū ne qurb-o 

dostī ke liye pasand farmāyā aur jin ke liye apnī chāhat aur maḥabbat 

meṅ ḳhāliṣ kiyā hai jinheṅ apnī mulāqāt kā shauq dilāyā hai aur jin ko 

apnī qaz̤ā par rāz̤ī kiyā aur apnī z̲āt kā inteẓār karne kā sharaf baḳhshā 

hai jinheṅ apnī riz̤ā se nawāzā hai ḳhụd se dūrī aur ʻalaiḥidagī se panāh 

meṅ rakhā hai aur apnī ḳhụsh-nūdī ke maqām ke qarīb rakhā hai aur 

unheṅ apnī maʻrefat ke liye ḳhāṣ kiyā apnī ʻibādat kā ăhl banāyā un ke 

diloṅ meṅ apnī irādat paidā kī aur un ke apne jalwoṅ ke mushāhade ke 

liye chun liyā un ke chehroṅ ko apne ḥuz̤ūr jhukāyā un ke diloṅ ko apnī 

maḥabbat ke liye fāriġh kiyā aur jo kuc̥h tere pās hai us kī chāhat dī 

unheṅ apnā z̲ikr taʻlīm kiyā un ko apne shukr kī taufīq dī aur apnī iṭāʻat 

meṅ mashġhūl kiyā unheṅ apnī nek maḳhlūq meṅ se qarār diyā aur unheṅ 

apnī munājāt ke liye chunā tū ne un se woh tamām chīzeṅ alag kar dīṅ jo 

unheṅ tujh se judā kar saktī thīṅ. 

 Ae Maʻbūd hameṅ un logoṅ meṅ qarār de jo terī bār-gāh meṅ 

shauq-o ḳhụsh-dilī rakhte haiṅ jin kī zindagī āh-o zārī se ʻibārat hai. Un 

kī peshāniyāṅ terī bar̥ā’ī ke āge jhukī hū’ī haiṅ un kī āṅkheṅ tere ḥuz̤ūr 

be-dār răhtī haiṅ tere ḳhauf meṅ un ke āṅsū rawāṅ haiṅ un ke dil terī 

maḥabbat ke lage baṅdhe haiṅ. 

 Un ke bāṭin tere rŏʻb se pighle huwe haiṅ ae woh jis kī pākīzagī 

ke anwār muḥibboṅ ko  bhale maʻlūm hote haiṅ aur us kī z̲āt ke jalwe 

ʻārifoṅ ke diloṅ ko kholne wāle haiṅ ae shauq rakhne wāle diloṅ kī ārz̤ū 

ae muḥibboṅ ke armānoṅ kī intehā meṅ tujh se terī maḥabbat aur tujh se 

maḥabbat karne wāloṅ kī maḥabbat māṅgtā hūṅ. 

 Aur har us ʻamal kī maḥabbat jo mujhe tere nazdīk karne walā hai 

maiṅ chāhtā hūṅ keh dūsre se ziyādah apnī z̲āt ko merā măḥbūb banā aur 

yeh keh maiṅ tujh se jo maḥabbat kartā hūṅ use mere liye duḳhūle jannat 

kā z̲arīʻah banā aur tere liye murā jo shauq hai use nā-farmāniyoṅ se 

māneʻ banā de aur apnī naẓare ʻināyat kar ke mujh par eḥsān farmā mujh 

ko narmī aur maḥabbat kī naẓaroṅ se dekh aur mujh se apnī tawajjŏh hat̥ā 

nah le mujhe apne nazdīk ăhle saʻādat aur băhrah-mandoṅ meṅ qarār de 

ae duʻā qubūl karne wāle ae sab se ziyādah raḥm karne wāle. 

﴾25 ﴿ 

Munājāte ʻĀrifīn 

Bismi Allāhi al-Raḥmāni al-Raḥīm 

 Mere Maʻbūd terī jalālate shān ke munāsib terī taʻrīf karne meṅ 

zabāneṅ guṅg haiṅ aur tere jamāl kī ḥaqīqat ko samajhne meṅ logoṅ kī 

ʻaqleṅ ʻājiz hain terī z̲āt ke jalwoṅ kī ṭaraf naẓar karne meṅ āṅkheṅ dar-

māṅdah ho kar răh hjātī haiṅ logoṅ ke liye terī maʻrefat kā ḥuṣūl bas yehī 

hai keh woh terī maʻrefat se qāṣir haiṅ. 

 Mere Maʻbūd mujhe un logoṅ meṅ se qarār de jin ke sīnoṅ ke 

bāġhīchoṅ meṅ tere shauq ke daraḳht jar̥eṅ pakar̥ chuke haiṅ aur tere 

soze maḥabbat ne un ke diloṅ ko gherā huwā hai ab woh yādoṅ ke 

āshiyāne meṅ panāh liye haiṅ aur tere qurb aur jalwe ke bāġhoṅ meṅ ser 

kar rahe haiṅ woh terī maḥabbat ke chashmoṅ se jāme ulfat ke ghūṅt̥ pī 

rahe haiṅ aur ṣāf suthre ghāt̥oṅ par wārid haiṅ. 

 Un kī āṅkhoṅ se pardah ut̥h chukā hai shak kī kālak un ke ʻaqīdoṅ 

aur z̤amīroṅ se dūr ho ga’ī hai un ke diloṅ aur bāṭinoṅ se shub·hah ke 

as̲arāt ḳhatm ho ga’e haiṅ ṣaḥīḥ maʻrefat ḥāṣil hone se un ke sīne khul 

chuke haiṅ ḥuṣūle saʻādat ke liye zuhd meṅ un kī himmateṅ baland ho 

ga’ī haiṅ kirdār ke chashmah meṅ un kā pīnā shīrīṅ hai. Uns-o maḥabbat 

kī măḥfil meṅ un kā bāṭin ṣāf hai ḳhauf-nāk jagahoṅ par un ke guroh amn 

meṅ hai aur pālne wāloṅ ke pālne wāle kī ṭaraf bāz-gasht meṅ un ke nafs 

muṭma’in haiṅ un kī rūḥoṅ ko baḳhshish-o kām-yābī kā yaqīn hai un kī 

āṅkheṅ dīdāre măḥbūb se ḳhunuk haiṅ un ko ḥājateṅ pūrī hone aur 

murādeṅ bar āne se qarār ḥāṣil hai āḳhirat kī ḳhāṭir dunyā kī faroḳht meṅ 

un kā saudā nafʻa-baḳhsh hai. 

 Mere Maʻbud kyā hī mazah hai un ḳhayāloṅ meṅ jo terī z̲ikr se 

diloṅ meṅ āte haiṅ aur kitnā shīrīṅ hai terī ṭaraf woh safar jo ba-ḳhayāl 

ḳhụd ʻaib ke rāstoṅ par jārī hai kitnā achc̥hā hai terī maḥabbat kā z̲ā’eqah 

aur kitnā mīt̥hā hai tere qurb kā sharbat. 

 Pas bachā hameṅ keh tere hāṅ se hāṅke jā’eṅ aur tujh se dūr raheṅ 

hameṅ qarār de apne ḳhuṣūṣī ̒ ārifoṅ aur ṣāleḥ-tarīn bandoṅ meṅ aur apne 

sachche farmān-burdāroṅ aur khare ʻibādat-guzāroṅ meṅ rakh. 

 Ae ̒ aẓamat wāle ae jalāl wāle ae mehr-bān ae ̒ aṭā karne wāle tujhe 

terī raḥmat-o eḥsān kā wāsiṭah ae sab se ziyādah raḥm karne wāle. 

﴾26 ﴿ 

Munājte Muʻtaṣimīn 

Bismi Allāhi al-Raḥmāni al-Raḥīm 

 Mere Maʻbūd ae panāh dene wāloṅ kī panāh ae panāh lene wāloṅ 

kī panāh-gāh ae halākat wāloṅ ko najāt dene wāle ae be-chāroṅ ke nigah-

dār ae be-kasoṅ par raḥm karne wāle ae pareshāniyoṅ kī duʻā qubūl karne 

wāle ae mŏḥtājoṅ kī ḳhazānah ae t̥ūt̥e huwoṅ ke jor̥ne wāle ae be-

t̥hikānoṅ kī jā’e-panāh ae kam-zoroṅ kī madad karne wāle ae ḳhauf-

zadoṅ kī panāh-gāh ae dukhiyāroṅ ke faryād-ras ae panāh-ḳhẉāhoṅ kī 

mŏḥkam jā’e-panāh. 

 Agar maiṅ terī ʻizzat kī panāh nah lūṅ to kis kī panāh lūṅ aur agar 

terī qudrat se iltejā nah karūṅ to kis se ijltejā karūṅ mere gunāhoṅ ne 

majbūr kar diyā hai keh maiṅ tere dāmāne ʻafw ko thām lūṅ aur merī 

ḳhaṭā’oṅ ne mujhe terī chashm-poshī ke darwāzoṅ ke khulne kā ṭalab-

gār banā diyā hai merī bad-ʻamalī ne mujhe tere āstāne ʻizzat par d̥era 

d̥āl dene ko kahā hai aur tere ʻaz̲āb ke ḳhauf ne mujhte terī mehr-bānī kī 

d̥orī pakar̥ lene par āmādah kiyā hai aur ḥaq yeh nahīṅ keh jo terī rassī 

ko pakar̥ le to use ruswā kiyā jā’e aur yeh munāsib nahīṅ keh jo terī ̒ izzat 

kī panāh le us ko be-sahārah c̥hor̥ā jā’e. 

 Mere Maʻbūd hameṅ apnī ḥimāyat ke ba-ġhair c̥hor̥ nah de aur 

hameṅ apnī nigāh se măhrūm nah farmā aur hameṅ halākat kī jagahoṅ se 

dūr rakh kyūṅ-keh ham tere zere naẓar aur terī panāh meṅ haiṅ. 

 Maiṅ tere maḳhṣūṣ firishtoṅ aur terī maḳhlūq meṅ ṣāleḥ bandoṅ 

kā wāsiṭah de kar tujh se sawāl kartā hūṅ keh ham par aisī sipar d̥āl  de 

jo hameṅ halākatoṅ se bachā’e aur āfatoṅ se măḥfūẓ rakhe aur tū hameṅ 

bar̥ī-bar̥ī muṣībatoṅ se najāt ʻaṭā farmā maiṅ chāhtā hūṅ keh tū ham par 

apnī ṭaraf se taskīn nāzil kar aur hamāre chehroṅ kā apnī maḥabbat ke 

anwār se iḥāṭah farmā hameṅ apne măḥkum-o pā’e-dār rukn se sahārā de 

aur apnī ʻiṣmat ke sāyoṅ meṅ le-le wāsiṭah hai terī raḥmat-o mulā’amat 

kā ae sab se ziyādah raḥm karne wāle. 

﴾27 ﴿ 

 

 

Munājāte 

 

 

Sayyidinā ʻAlī al-Murtaḍá 

Karrama Allāhu waj·hahu al-Karīm 

